
[bookmark: _Toc515950607]ა) პრემიერმინისტრი ზაზა სარალიძეს, დავით დადუნაშვილს, მალხაზ მაჩალიკაშვილს, მათ ადვოკატებსა და სახალხო დამცველს შს მინისტრთან ერთად შეხვდა
4 ივნისს, საქართველოს პრემიერმინისტრმა სამი შეხვედრა გამართა. დღის ბოლოს ის ხორავას ქუჩაზე მოკლული ლევან დადუნაშვილის მამასა და ადვოკატს, შს მინისტრისა და სახალხო დამცველის თანდასწრებით შეხვდა. ოჯახმა მიიღო პირობა, რომ ამ საქმესთან დაკავშირებით რაიმე კითხვის არსებობის შემთხვევაში, მათ შეუძლიათ ჰქონდეთ პირადი კომუნიკაცია მაღალი რანგის ოფიციალურ პირებთან, რათა მიიღონ ამომწურავი პასუხები. დავით დადუნაშვილმა შეხვედრა კმაყოფილმა დატოვა. მანამდე, გიორგი კვირიკაშვილი მთავრობის ადმინისტრაციის შენობაში, ხორავას ქუჩაზე მოკლული კიდევ ერთი მოზარდის, დავით სარალიძის მამას, დედასა და ადვოკატს ესაუბრა. ამ შეხვედრასაც ესწრებოდნენ შს მინისტრი და სახალხო დამცველი. შეხვედრის შემდეგ ზაზა სარალიძემ განაცხადა, რომ ისევ ვერ ენდობა გამოძიებას, იმის მიუხედავად, რომ მან დღეს პირადად შს მინისტრისგან მიიღო დაპირება საქმის ობიექტურად გამოძიებასთან დაკავშირებით. ზაზა სარალიძემ მედიასთან საუბრისას განაცხადა, რომ 10 ივნისამდე მისცა ვადა საგამოძიებო უწყებებს, რათა დაისაჯონ რეალური დამნაშავეები ამ საქმეზე, თუმცა იქვე აღნიშნა, რომ მანამდე აქციები არ შეწყდება და მისი მოთხოვნები კვლავ ძალაშია. იმის მიუხედავად, რომ წინასწარ დაგეგმილი არ იყო შეხვედრა მალხაზ მაჩალიკაშვილთან, ეს შეხვედრა მაინც გაიმართა, რადგან თვითონ მაჩალიკაშვილი მივიდა 2 საათისთვის მთავრობის ადმინისტრაციასთან და განაცხადა, რომ მასაც სურდა პრემიერმინისტრთან შეხვედრა. ამის შემდეგ უკვე მთავრობის მეთაურის პრესსამსახურმა გამოაქვეყნა საგანგებო განცხადება, სადაც ნათქვამი იყო, რომ ამ დრომდე მაჩალიკაშვილს არ ჰქონდა დაფიქსირებული პრემიერმინისტრთან შეხვედრის სურვილი, წინააღმდეგ შემთხვევაში კი ეს შეხვედრაც წინასწარ დაიგეგმებოდა. საბოლოოდ, მალხაზ მაჩალიკაშვილისა და მისი ადვოკატების შეხვედრა პრემიერმინისტრსა და შს მინისტრთან მაინც შედგა. ოჯახის ადვოკატის განცხადებით, თემირლან მაჩალიკაშვილის საქმის ობიექტურად გამოძიებასთან დაკავშირებით მათ დაპირება მიიღეს, როგორც გიორგი კვირიკაშვილის, ისე გიორგი გახარიას მხრიდან. სანამ ეს შეხვედრა შედგებოდა და მალხაზ მაჩალიკაშვილი მთავრობის ადმინისტრაციასთან მივიდოდა, ის აცხადებდა, რომ პრემიერმინისტრი მას მუსლიმობის გამო არ ხვდებოდა. დღის ბოლოს განცხადება გააკეთა საქართველოს მთავრობის ადმინისტრაციის უფროსმა. შალვა თადუმაძის ცნობით, შეიქმნება ინფორმაციით უზრუნველყოფის ფორმატი, რომლის ფარგლებშიც გამოძიებასთან დაკავშირებით ეტაპობრივად მიეწოდებათ ინფორმაცია დაღუპული მოზარდების ოჯახის წევრებს. შეხვედრების დასრულების შემდეგ კომენტარი გააკეთა სახალხო დამცველმაც, რომელიც პრემიერმინისტრთან გამართულ სამივე აუდიენციას ესწრებოდა.
დავით დადუნაშვილი: „იქნება ახალი გარემოებები საქმის ირგვლივ და გაგაცნობთ ყველაფერს ადვოკატი. ბევრი რამე, რაც უზუსტობა იყო, დაგვპირდა, რომ იქნება გამოსწორებული, შესწავლილი, დანარჩენს ადვოკატი მოგახსენებთ.
ჟურნალისტი: კმაყოფილი ხართ თქვენ ამ შეხვედრით?
დავით დადუნაშვილი: ძალიან“.
დადუნაშვილების ოჯახის ადვოკატი: „შეხვედრა იყო ძალიან ინფორმაციული. ჩვენც გვქონდა ჩვენი შეკითხვები, სახალხო დამცველთან და შს მინისტრთან ერთად განვიხილეთ ეს საკითხები და მივიღეთ პირობა, რომ უახლოეს პერიოდში მივიღებთ პასუხებს ყველა იმ კითხვაზე, რაც ღიად იყო დარჩენილი. ბატონი დავითის პოზიციაა ის, რომ ის ისევე იბრძოლებს სამართლებრივად, რა თქმა უნდა, რომ დადგენილი იყოს დავით სარალიძის მკვლელი ბოლომდე. მასაც ჰქონდა ის კითხვები, რაც ზაზა სარალიძეს აქვს გამოძიებასთან. პრემიერმინისტრის და შს მინისტრის პოზიცია იყო ის, რომ ნებისმიერ დროს შეგვიძლია, ნებისმიერ საკითხზე შევაწუხოთ, დავსვათ კითხვა და მივიღოთ პასუხი. შეზღუდული არ ვართ შემდგომი შეხვედრებისგან“.
ზაზა სარალიძე: „თუ არ იქნება კონკრეტული ნაბიჯები გადადგმული, ამ საქმიდან გამომდინარე კონკრეტული ნაბიჯები, აბსოლუტურად იგივე პოზიციაზე ვრჩები, რომ სისტემა უნდა დაინგრეს. 10 რიცხვამდე აბსოლუტურად ყველა პირი უნდა იყოს დაკავებული, ვინც იყო მკვლელი, ვინც დანაშაული ჩაიდინა, რომელმა გამომძიებელმა რა დანაშაული ჩაიდინა, რომელმა პროკურორმა რა დანაშაული ჩაიდინა, ვინ მფარველობდა ამ პროკურორებს, ვინ მფარველობდა გენპროკურორს, აბსოლუტურად ყველაფერი. კონკრეტულ ნაბიჯებს თუ ვერ შევხედავ ამ 10 დღის განმავლობაში, იგივე პოზიცია მაქვს, მე არც სახლში ვაპირებ წასვლას, არაფერი, იგივე პოზიცია მაქვს ამ წუთშიც და იგივე პოზიცია მექნება მომავალში. 
ჟურნალისტი: აქციები გაგრძელდება? 
ზაზა სარალიძე: აქციები გაგრძელდება, რა თქმა უნდა, აქციები პარალელურად გაგრძელდება აბსოლუტურად. 
ჟურნალისტი: პრემიერის პოზიცია რა იყო?
ზაზა სარალიძე: საბოლოო სიტყვა ის მითხრა, მე გადავდგები თუ არ გადავდგები, ამას არსებითი მნიშვნელობა არ აქვსო, მაგრამ  კონკრეტული მოთხოვნები ჩვენ უკვე წაყენებული გვაქვს გადადგომასთან დაკავშირებით. 10 რიცხვამდე თუ კონკრეტულ ნაბიჯებს არ დავინახავ, აბსოლუტურად მერე უკვე, უკვე კი არა აქიდანვე მოვუწოდებ, თქვენ თვითონაც, საზოგადოებაც მიხვდება, საქართველოც მიხვდება, ქართველი ერიც მიხვდება, პოლიტიკოსებიც მიხვდებიან, რომ 10 რიცხვამდე თუ არანაირი კონკრეტული ნაბიჯი ხელისუფლებამ არ გადადგა არამარტო ამ საქმის გამოძიებაში, არამედ ნებისმიერი საქმის გამოძიებაში და ნებისმიერ კონკრეტულ საკითხში...
ჟურნალისტი: იმ შემთხვევაში თუ ერთკვირიან ვადაში არაფერი არ მოხდა, რას გეგმავთ თქვენ რომ გვითხრათ?
ზაზა სარალიძე: იგივე პოზიციაზე ვარ-თქო, ხომ გეუბნებით? არამარტო მკვლელი, საქმის გამყალბებლები აბსოლუტურად - მიხეილ კალანდია, მირზა სუბელიანი... უფრო სწორად მირზა სუბელიანი ვის ავალდებულებდა ამას ემოქმედა, ვინ იყო, რომელი გამომძიებელი იყო, პატარა გამომძიებელი იყო, დიდი გამომძიებელი იყო, მინისტრი იყო თუ ვინც იყო, სულ ყველა, აბსოლუტურად გაიგეთ ყველაფერი. ვინ გასცა ბრძანება ფარდულის დანგრევის, რატომ არ ჰქონდათ საზომი ერთეული.
ჟურნალისტი: როგორი იყო გიორგი გახარიას პოზიცია ბატონო ზაზა?
ზაზა სარალიძე: ყველაფერი უცვლელი რჩება აბსოლუტურად, სისტემა უნდა დაინგრეს თუ ესენი გონს არ მოვლენ და არ გადადგავენ. პარალელურად აქციები გაგრძელდება. პრემიერმა განმიმარტა ახლავე დავტოვებ თუ გინდა თანამდებობასო, მაგრამ ჯერ რაღაც კონკრეტულ ნაბიჯებს ველოდები.
ჟურნალისტი: ანუ აღარ ითხოვთ მის გადადგომას ჯერჯერობით?
ზაზა სარალიძე: უცვლელია, მაინც და მაინც კონკრეტულად დავასახელო პრემიერი, ჩამოთვალო კონკრეტულად? მე ვითხოვ სისტემის ჩამოშალას. 
ჟურნალისტი: გახარიამ რა გითხრათ?
ზაზა სარალიძე: რა უნდა ეთქვა, ვერაფერი ვერ მითხრა. თავიდან გამოძიების დაწყება არ არსებობს. გამოძიება უნდა დაიწყოს თავიდან კი არა, უკნიდან“.
სარალიძეების ოჯახის ადვოკატი: „მოვისმინეთ მშვიდ ვითარებაში, გავაცანით ჩვენი პოზიციები, ასევე, მშვიდ ვითარებაში და ჩვენ ამ ეტაპზე გვაქვს მოლოდინის რეჟიმი იმისა, რომ გადაიდგმება კონკრეტული ნაბიჯები იმისა, თუ რაც დაგვპირდა ბატონი პრემიერი. ვითარება უნდა გადავიდეს მშვიდ, სამართლიან, სამუშაო ვითარებაში. კითხვის ნიშნები ისევ რჩება ბევრ საკითხთან მიმართებაში, თუმცა იმედს გამოვთქვამ, რომ მომავალში დავინახავთ კონკრეტულ ნაბიჯებს“.
მალხაზ მაჩალიკაშვილი (პრემიერთან შეხვედრამდე გაკეთებული განცხადება): „ყველასთვის ნათელია, აქ რაც ხდება. კვირიკაშვილი რატომ იძახის ჩემზე უარს? იმიტომ, რომ მე ვარ მუსლიმი, მე ვარ სხვა რელიგიის ადამიანი, მე ვარ ტერორისტი. იმიტომ ამბობს უარს ხომ? მადლობა მას. მე ვაჩვენებ მთელს სისტემას, რას ვაპირებ“.
მალხაზ მაჩალიკაშვილი (შეხვედრის შემდეგ გაკეთებული კომენტარი): „თქვა, რომ პირად კონტროლზე აიყვანს, გადახედავს. მე ჩემი მოთხოვნები ვუთხარი ჩემი საქმის თაობაზე. 
ჟურნალისტი: თქვენთვის მისაღებია მის შემოთავაზება?
მალხაზ მაჩალიკაშვილი: ჯერ არ მინდა მაგის თაობაზე.
ჟურნალისტი: ჯერჯერობით არ იცით თქვენ, აქციებს შეწყვეტთ თუ არა, ეს შეხვედრა არ იყო საკმარისი ამაზე პასუხის გასაცემად?
მალხაზ მაჩალიკაშვილი: ვერ გიპასუხებთ მაგაზე“. 
მარიამ კუბლაშვილი: „პირველ რიგში, საუბარი დაიწყო მალხაზ მაჩალიკაშვილმა. მოყვა ის ვანდალური ღამე, რომელიც მის ოჯახში დატრიალდა. ყველა დეტალი, რომელიც არ არის გაჟღერებული მედიის საშუალებით, შესაძლოა არ ქონდათ წვდომა  ამ დახურულ ინფორმაციებზე. მე მოვახდინე იმ დეტალების აქცენტირება, რომელიც არის დარღვევა საქმის მასალებში, ვინაიდან ჩართული ვარ იმ საქმეში, რომელიც ცალკე მიმდინარეობს დაკავებულ პირებს ვგულისხმობ, 26 დეკემბრის ღამეს, პანკისის ხეობიდან. აქვე არის გამოკვეთილი, ფაქტიურად დასრულებულია იქ ბრალდების მხარის მტკიცებულებათა გამოკვლევის პერიოდი და უშუალოდ პირდაპირ, ცალსახად ხაზგასმულია, რომ თემირლან მაჩალიკაშვილი არის უდანაშაულო. ის, რომ თემირლან მაჩალიკლაშვილი უდანაშაულოა, ამის მოთხოვნასთან დაკავშირებით აგრეთვე გააკეთა დიდი აქცენტი და განსაკუთრებული აქცენტი სახალხო დამცველმა. ესწრებოდა ომბუდსმენი და მან თქვა, რომ მხარს უჭერს სწორედ პოზიციონირებას იმ კუთხით, რომ თემირლან მაჩალიკაშვილი, პირველ რიგში, იყო უდანაშაულო და მეორე საკითხი, რომ რა დარღვევებია, ჩვენ არ გვაქვს წვდომა საქმის მასალებზე, ჩვენ არ გვაქვს სურათი და ჩვენ ვართ ფაქტიურად ცალკე განდეგილი მხარე.
ჟურნალისტი: ასე თუ ისე თვენი პოზიცია ჩვენთვის ისედაც არის ცნობილი. როგორი არის პრემიერის პოზიცია, მისი პასუხი და დაპირება ამ საქმესთან დაკავშირებით?
მარიამ კუბლაშვილი: პრემიერმა საუბარი მწუხარებით დაიწყო. სამძიმარი კიდევ ერთხელ გამოუცხადა მალხაზ მაჩალიკაშვილის და მთლი პანკისის ხეობას, საქართველოს თემირლან მაჩალიკაშვილის დაღუპვისო გამო. მან თქვა, რომ საქმის მასალებს იცნობს და ეს ეტყობოდა კიდევაც. გარკევულ კითხვებზე ჰქონდა  მას პასუხი საუბრის დროს. მან თქვა - ეს არის ჩემი ადამინური პოზიცია, ეს არის ჩემი პირადი სიტყვა, რომ მე უშუალოდ შესწავლილი მქვს, უშუალოდ პირად კონტროოლზე მენება ეს საქმე, ვერაფერს ვერ გპირდებით, მაგრამ მაქვს დიდი იმედი, რომ ამ საქმეზე თქვენ დაინახავთ ჭეშმარიტებას, თუკი ეს უკნასკნელი ვერ ნახეთ და თქვენი ყველა ეს პოზიცია არის მართალი.
ჟურნალისტი: რამდენად შედეგიანი იყო, თქვნი აზრით, ეს შეხვედრა?
მარიამ კუბლაშვილი: ჩემ ობიექტურ აზრს გეტყვით. მე პირადად მჯერა, რომ პრემიერმინისტრი ამას გააკეთებს. პირადად მჯერა პრემიერმინისტრის, ეს არის ჩემი ობიეტური აზრი. ვიცი, რომ პრემიერმინისტრი იმას მოახერხებს, რომ ჩვენ დავინახვათ სამართალს, ამის მჯერა, არ ვიცი რატომ. ეს იყო პირად მისი სიტყვა და მე ამისი მჯერა. ვიცი, რომ გააკეთებს“.
თამთა მიქელაძე: „ჩვენ კონკრეტულ შეკითხვებზე პასუხები არ მიგვიღია, იმიტომ რომ ამ შეხვედრას არ ესწრებოდა სუს-ი, პროკურატურა, შესაბამისად, პასუხების გაცემის რეჟიმში მთავრობა არ იყო, თუმცა ჩვენ დავსვით ძირითადი კრიტიკა, რაც გვაქვს ამ საქმესთან დაკავშირებით, ეს არის ზოგადად სპეცოპეროპერაციის ჩატარების ზოგადად აუცილებლობის და კანონიერების საკითხი, ეს არის საქმესთან დაკავშირებული ნივთმტკიცებულებების განადგურების, დაზიანების ან შესაძლო ფალსიფიკაციის საკითხი, რომელიც კრიტიკულია ამ საკითხში. ინსტიტუციური დამოუკიდებლობის პრობლემა, იმიტომ რომ ყველაზე მნიშვნელოვანი საგამოძიებო მოქმედებები ამ საქმეში სუს-მა ჩაატარა, ნაცვლად პროკურატურისა. პრემიერმა ჩაინიშნა ყველა ეს ხარვეზი. მან თქვა, რომ ის ვერც აღიარებს და ვერც უარყოფს ამ კრიტიკას, მაგრამ ამას გაივლის მისი პირადი კონტროლის ქვეშ საგამოძიებო ორგანო“.
შალვა თადუმაძე: „ადმინისტრაციის პოზიცია არ ვიცი, გაიმართა შეხვედრა პრემიერმინისტრის მიერ მაჩალიკაშვილთან და მის ადვოკატებთან, ასევე, გაიმართა შეხვედრა სარალიძის ოჯახთან და მის ადვოკატებთან, გაიმართა შეხვედრა დადუნაშვილის მშობელთან და მის ადვოკატთან. აღნიშნულ შეხვედრას ესწრებოდა შს მინისტრი და სახალხო დამცველი, აღნიშნულ შეხვედრებზე განხილული იქნა ყველა ის საკითხი, რომლებზეც კითხვები ამ დღეების განმავლობაში არსებობდა. შს მინისტრმა მიმდინარე საგამოძიებო მოქმედებებთან დაკავშირებით, ინფორმაცია მიაწოდა სარალიძის ოჯახს და მიღებულ იქნა გადაწყვეტილება, რომ შეიქმნას ინფორმაციით უზრუნველყოფის ფორმატი, რათა სარალიძის ოჯახს მუდმივად, მიმდინარე საგამოძიებო მოქმედებებთან დაკავშირებით, ჰქონდეს ინფორმაციაზე წვდომის შესაძლებლობა“.
ნინო ლომჯარია: „ვესწრებოდი სამივე შეხვედრას, ვიცნობ ძალიან კარგად სამივე საქმეს. სამივე შემთხვევაში, როგორც დაზარალებულებს, გარდაცვლილების ოჯახის წევრებს, ასევე, მეც მომეცა შესაძლებლობა, მესაუბრა იმ გარემოებებზე, რაც არის საეჭვო აღნიშნულ საქმეებში, რასთან დაკავშირებითაც, გამოძიებასთან არსებობს კითხვის ნიშნები და რაც საჭიროებს დროულად პასუხების გაცემას. ნამდვილად სამუშაო რეჟიმში, საკმაოდ კონსტრუქციულად მიმდინარეობდა შეხვედრები და ვფიქრობ, რომ ყველა მნიშვნელოვანი აქცენტი დაიფარა, რაც იყო სათქმელი დაზარალებულების მხრიდან. 
ჟურნალისტი: თქვენ, როგორც ომბუდსმენს, რამდენად დაგრჩათ იმის შთაბეჭდილება, რომ შსს მზად არის, ეს საქმეები სწრაფად და ობიექტურად გამოიძიოს?
ნინო ლომჯარია: მე ამას დავინახავ უახლოეს დღეებში. მზაობას აცხადებენ, თუმცა რას აკეთებენ, რამდენად დამაკმაყოფილებელია, რამდენად ეფექტურია, ამას დავინახავ რამდენიმე დღეში, როდესაც გარკვეულ მასალებს გავეცნობი და დამრჩება შთაბეჭდილება შესაფასებლად საკმარისი... კონკრეტული ვადები არ თქმულა, რა ვადაში რა იქნება, ამის შესახებ ზაზა სარალიძემ განაცხადა, თუმცა ნამდვილად იყო საუბარი იმაზე, რას აკეთებს ახლა გამოძიება, რომ იქნება კონკრეტული ნაბიჯები. შეთანხმება და საუბარი იმაზე, რა ვადაში რა იქნება, არ ყოფილა. თვითონ ბატონ ზაზასაც უნდა ჰკითხოთ, რა შთაბეჭდილება დარჩა პრემიერთა შეხვედრის შემდეგ, თუცმა ამ შეცდომებს და პრობლემებს, ვფიქრობ, ამ შეხვედრაზე მათი ადეკვატური აღქმა მოჰყვა. გადადგომასთან დაკავშირებით არ ყოფილა საუბარი, თუმცა ბატონი ზაზა უნდობლობას უცხადებდა გამოძიებას“.

[bookmark: _Toc515950608]ბ) ხორავას ქუჩაზე მომხდარ მკვლელობასთან დაკავშირებით შექმნილ საპარლამენტო საგამოძიებო კომისიას სერგი კაპანაძე უხელმძღვანელებს
17-კაციან საპარლამენტო საგამოძიებო კომისიას, რომელმაც ხორავას ქუჩაზე მომხდარი მკვლელობა უნდა გამოიძიოს, სერგი კაპანაძე უხელმძღვანელებს. გარდა ამისა, „ევროპულ საქართველოს“ კომისიის შემადგენლობაში 9 წევრი ეყოლება. „ქართულმა ოცნებამ“ ადგილები „პატრიოტთა ალიანსსა“ და დამოუკიდებელ დეპუტატს, სალომე ზურაბიშვილსაც უნდა დაუთმოს, შესაბამისად მათ 6 წევრი ეყოლებათ. კომისიის შემადგენლობაში არ იქნება „ნაციონალური მოძრაობა“. პარტიაში თვლიან, რომ ამ კომისიას ხელისუფლება დროის გასაწელად გამოიყენებს. როგორც ცნობილია, კომისიამ უნდა გამოიძიოს ხორავას ქუჩაზე 2 არასრულწლოვნის მკვლელობის საქმე და დაადგინოს, ცდილობდა თუ არა ვინმე საქმის მასალების გაყალბებასა და რეალური სურათის დამახინჯებას. ამასთან, კომისიას წვდომა ექნება სისხლის სამართლის საქმის მასალებზე და უფლება ექნება დაიბაროს ყველა ის პირი, მათ შორის მაღალჩინოსნები, ვისაც ბოლო დროის ყველაზე რეზონანსულ საქმესთან შეხება ჰქონდა. საგამოძიებო კომისიის დასკვნა საბოლოდ პარლამენტმა უნდა დაამტკიცოს, თუმცა ეს მხოლოდ პოლიტიკურ დოკუმენტია. იმ შემთხვევაში თუ კომისია დაადგენს კონკრეტული ადამიანების ბრალეულობას, მაშინ მათ წინააღდეგ დევნის დაწყება უკვე პროკურატურის პრეროგატივაა. კომისია ოფიციალურად მუშობას უკვე მომდევნო კვირიდან დაიწყებს, მას პარლამენტი ამ ოთხშაბათს, საგანგებო სხდომაზე დაამტკიცებს.
ირაკლი კობახიძე: „ეს არის ისეთი საქმე, სადაც საქმე ეხება ბავშვების მკვლელობას და რაიმე პოლიტიკური მიზნებისთვის, მითუმეტეს სპეკულაციებისთვის ამ საქმის გამოყენება ჩვენთვის არის მორალური თვალსაზრისით მიუღებელი. მე დიდი იმედი მაქვს, რომ ყველა პოლიტიკური პარტია, რომელიც იქნება ჩართული ამ საგამოძიებო კომისიის საქმიანობაში, იმუშავებს ზუსტად ამ სულისკვეთებით“.
თამარ ჩუგოშვილი: „ნაციონალურმა მოძრაობამ“ გადათქვა თავისი მოთხოვნა, როგორც ჩანს და როგორც იკვეთება, ამ ყველაფრიდან ინტერესი არის გარკვეული პოლლიტიკური აჟოტაჟის შექმნა. ყველასთვის ძლიან მძიმე ტრაგედიით, რომელიც ხორავას ქუჩაზე განვითარდა, გარკვეული პოლიტიკური ქულების ჩაწერა“.
ეკა ბესელია: „რთული გამოსაცნობი არ არის რომ ამ კომისიაში უნდა იყვნენ განსაკუთრებით იურისტები და სისხლის სამართლის სპეციალსიტები,  სასურველია, იმიტომ, რომ  ეს არის მკვლელობის საქმე და ეს არ არის პოლიტიკური საქმე. ეს არის ძალიან ფაქიზი, ძალიან საპასუხისმგებლო პროცესი“. 
სერგი კაპანაძე: „ჩვენ გამოვიყენებთ ყველა იმ ბერკეტს და ინსტრუმენტს, რომელიც გააჩნია ამ კომისიას, კანონით რაც არის გათვალისწინებული. მათ შორის უმაღლესი თანამდებობის პირების დაკითხვა, მათი მოწვევა კომისიაზე, სხვა ინფორმაციის გამოთხოვა, რომ საზოგადოებამ გაიგოს უმოკლეს ვადებში თუ რეალურად რა მოხდა და ყველა ამ კითხვას მაქსიმალურად გაეცეს პასუხი“.
გიგა ბოკერია: „ეს იყო ჩვენი ინიციატივა და ჩვენ ამას  დავაკომპლექტებთ, რა თქმა უნდა, თუ „ნაციონალური მოძრაობა“ თავის გაუგებარ, დაუსაბუთებელ და აბსურდულ გადაწყვეტილებას და შეცვლის და შემოვა ამ კომსიაში, მაშინ ბუნებრივია უკეთსობისკენ აზრის შეცვლის უფლება ყველას უნდა დავოტოვოთ, ისინი არიან ოპოზიცია და ისინი იქნებიან ნაწილი ამ  უმრავლესობს ამ კომისიაში.
რომან გოცირიძე: „ეს არის უკან მიდევნებული ლამპარი, როდესაც ანათებს, მაგრამ მას არ აქვს ეფექტი. ამ კომისიის შექმნა არ იყო ჩვენი ინიციატივა. ჩვენ ვუჭერდით მხარს გარკვეული დროის განმავლობაში, მაგრამ ვითარება რადიკალურად შეიცვალა და ჩვენ ეხლა გვგონია, რომ ეს კომისია არის ტაქტიკური სვლა უმრავლესობის მხრიდან, რათა იქნას სიტუაცია გადაყვანილი ქრონიკულში, ეს არის დროის გაწელვის ერთ-ერთი ფანდი და კაბინეტური სიმართლის ძიების იმიტაცია. ამიტომ, ჩვენ ჩავთვალეთ საჭიროდ, რომ ამ კომისიის მუშაობაში არ მივიღოთ მონაწილეობა“.

[bookmark: _Toc515950609]გ) ოპოზიცია 10 ივნისის აქციისთვის ემზადება
ოპოზიცია 10 ივნისს გასამართი აქციისთვის ემზადება და კონსულტაციებს აგრძელებს. შეხვედრა დღესაც „ლეიბორისტული პარტიის“ ოფისში გაიმართა. ამჯერად სხვა პარტიებს „ევროპული საქართველოს“ წევრი, აკაკი ბობოხიძეც შეუერთდა, თუმცა მან შეხვედრა სხვებზე ადრე დატოვა და განაცხადა, რომ ჩაერთვება თუ არა მათი პარტია საერთო ოპოზიციურ პროტესტში, დამოკიდებული იქნება იმაზე, თუ ვინ გახდება ამ აქციის მთავარი ორგანიზატორი. „ნაციონალურ მოძრაობასა“ და „ლეიბორისტულ პარტიაში“ ამბობენ, რომ ისინი ემზადებიან კვირის აქციისთვის, მანამდე კი ყურადღებით დააკვირდებიან საგამოძიებო პროცესს და იმ მოვლენებს, რომლებიც შეიძლება რუსთაველის გამზირზე განვითარდეს. საპროტესტო აქციების გამართვამდე ოპოზიციური ძალები ფიქრობენ, რომ კონსულტაციები უნდა წარიმართოს დიპლომატიურ კორპუსთან. ისინი აპირებენ ზაზა სარალიძესა და მალხაზ მაჩალიკაშვილს შესთავაზონ, რომ შეხვდნენ საქართველოში აკრედიტებულ ელჩებს და თავად გააცნონ ის ვითარება, რომელშიც ისინი აღმოჩნდნენ. აქედან გამომდინარე, სავარაუდოდ გაიმართება მოლაპარაკებები და კონსულტაციები ამ თემაზეც და მოგვიანებით, დიპლომატიურ კორპუსთან შეხვედრის დასრულების შემდეგ, ოპოზიციური პარტიები ერთობლივ მემორანდუმსაც გააფორმებენ. ოპოზიციის პროტესტს არ უერთდებიან „რესპუბლიკელები“ და „ევროპელი დემოკრატები“.
აკაკი ბობოხიძე: „როგორც კი გაირვევა, რომელი პარტიათა გაერთიანება არის მიტინგის ორგანიზატორები, ჩვენ მივიღებთ გადაწყვეტილებას მასში თანამონაწილეობის შესახებ. 
ჟურნალისტი: თუ „ნაციონალური მოძრაობა“ და აქ შეკრებილი პარტიების ნაწილი, მთლიანად არა, იქნებიან ორგანიზატორები, თქვენ რა გადაწყვეტილება გექნებათ?
აკაკი ბობოხიძე: გააჩნია რომელი ნაწილი. თუ აქ ისეთი ნაწილი იქნა გადაწყვეტილი, რომელიც მიუღებელია ჩვენთვის და სწორედ ის ნაწილი დატოვებს, რომელიც მისაღებია...
ჟურნალისტი: ვინ არის მისაღები და მიუღებელი პარტია?
აკაკი ბობოხიძე: ძალიან მნიშვნელოვანია, მკვეთრად და მკაფიოდ გამოიკვეთოს მიტინგის ორგანიზებაზე პასუხისმგებელი პირი. იმისთვის, რომ მე ადამიანებს მოვუწოდო მიტინგში მონაწილეობის მიღებისკენ, მე უნდა ვიცოდე, ვინ არის პასუხისმგებელი და ვისი პასუხისმგებლობის ქვეშ მომყავს ჩემი თანამებრძოლები. ნამდვილად გვაქვს გადაწყვეტილი, რომ არ ვართ ორგანიზატორებში, უბრალოდ არ მაქვს უფლება. როგორც კი მოხდება მკაფიოდ ჩამოყალიბება, დავუბრუნდებით შესაბამისად.
ჟურნალისტი: ამიტომ დატოვეთ, რომ ახლა წყდება და თქვენ არ გინდათ ამაში მონაწილეობა?
აკაკი ბობოხიძე: ახლა წყდება და არ უნდა მივიღო მონაწილეობა იმაში, რაც არ არის ჩემი საქმე“.
თინათინ ბოკუჩავა: „როდესაც 2 შვილმოკლული მამა რუსთაველზე ცხოვრობს კარავში, რა თქმა უნდა, ჩვენ მათ ბოლომდე გვერდით დავუდგებით, გავაგრძელებთ ჩვენი სოლიდარობის გამოხატვას და არ გამოვრიცხავ იმას, რომ კვირამდეც საზოგადოების ნაწილი იყოს მათთან ერთად, რაც შემდგომ გადაიზრდება აქციებში, თუმცა ამ ეტაპზე საორგანიზაციო სამუშაოები მიმდინარეობს იმაზე, რომ მაქსიმალური მხარდაჭერა გამოვხატოთ სწორედ კვირის მასშტაბურ აქციაზე“.
შალვა ნათელაშვილი: „შვილმკვდარი მამების ეს ტრაგიკული პრეცედენტი რეჟიმის სიმახინჯის ერთ-ერთი სერიოზული გამოვლინებაა. მთლიანობაში რეჟიმი დალპა. დამპალ რეჟიმს უნდა გატანა, თანაც ისეთი მშვიდობიანი მეთოდებით, რომ სხვა სფეროები და საზოგადოება არ დავაზარალოთ, ამიტომ პასუხისმგებლობა ეკისრება ყველა პოლიტიკურ პარტიას და ვინც აქ ვზივართ, ყველა ვართ თანახმა, რომ ჩატარდეს დიდი პოლიტიკური მიტინგი. არავინ უკან არ დავიხევთ აქედან. ეს პოლიტკიკური პარტიების გადასაწყვეტია ამ პროცესს შემოუერთდებიან, ნეიტრალურს დაიკავებენ თუ უბრლოდ მიიღებენ მონაწილეობას, ამით არაფერი არ იცვლება იმ გაგებით, რომ ხალხის სურვილია, რეჟმი შეიცვალოს“.
ნიკოლოზ ვაშაკიძე: „საკმაოდ მაღალი დონის და მრავალრიცხოვანი ერთიანობაა ამ მომენტისთვის. დიპლომატიური კორპუსი გაეცნობა ზოგადად ვითარებაც, რამაც ეს პოლიტიკური კრიზისი გამოიწვია და მისი შეფასება ოპოზიციური სპექტრის მიერ და ის მოთხოვნები და წინადადებები, რომლებიც ამ ოპოზიციურ გაერთიანებას შექმნილ კრიზისთან დაკავშირებით გააჩნია“.
ბაჩუკი ქარდავა: „დიპლომატიურ კორპუსთან მემორანდუმს ვერ გავაფორმებთ, უბრალოდ მათ ჩვენ გაავცნობთ ჩვენს პოზიციებს და საერთაშორისო თანამეგობრობამ უნდა იცოდეს, რა მოვლენები ვითარდება ქვეყანაში, რომ რეალურად ფეხქვეშ არის გათელილი კანონი, ეს საბოლოოდ სრულდება ძალიან ცუდად ხელისუფლებისთვის და ამის საქმის კურსში ჩავაყენებთ საერთაშორისო ორგანიზაციების წარმომადგენლებს“.

როგორც 21-საათიან „მოამბეში“ ითქვა, მიუხედავად იმისა, რომ დღეს მთავრობის ადმინისტრაციის დატოვების შემდეგ ზაზა სარალიძიემ განაცხადა, რომ მისი მოთხოვნები უცვლელი რჩება და კვლავ გამართავს აქციებს, ის საღამოს რუსთაველის გამზირზე პარლამენტის შენობასთან არ გამოჩენილა. ადგილზე იმყოფებოდნენ მხოლოდ ზვიად კუპრავა და ზაზა სარალიძის მხარდამჭერები მცირე რაოდენობით. აღინიშნა, რომ პარლამენტის წინ დადგმულ კარავში საღამოს შეხვედრა გაიმართა ზვიად კუპრავასა და პრეზიდენტის ადმინისტრაციის უფროსს, გიორგი აბაშიშვილს შორის. 
ზვიად კუპრავა: „წინა პლანზე დავაყენე საკითხი პრეზიდენტის ადმინისტრაციის უფროსთან მე სუს-ის იმ სპეცოპერაციასთან დაკავშირებით, რომელსაც სუს-ი აწარმოებს ზაზა სარალიძის წინააღმდეგ, რათა ზაზა სარალიძემ აიღოს ხელი იმ მოთხოვნებზე და მიზნების მიღწევაზე, რა მიზნითაც და მოთხოვნებითაც ის აქ დგას“.
გიორგი აბაშიშვილი: „პრეზიდენტის დავალებით გავეცანი იმ დინამიკას, რომელიც დაკავშირებულია ამ პროცესთან. მქონდა საუბარი ბატონ მაჩალიკაშვილთან, ბატონ კუპრავასთან, ვგეგმავ ასევე, ჯერჯერობით არ მქონია შეხვედრა, მაგრამ ვგეგმავ შეხვედრას ბატონ სარალიძესთან“.

ვაკის პარკში მიმდინარე აქციის ორგანიზატორებმა ხელისუფლებას ულტიმატუმი წაუყენეს. თუ 5 ივნისს, 15:00 საათამდე პრემიერმინისტრი გიორგი კვირიკაშვილი მათ არ შეხვდება, ვაკის პარკის აქციები პერმანენტულ ხასიათს მიიღებს და გამოცხადდება მობილიზაცია. მიმართვის ტექსტზე დღეს ვაკეში შეკრებილებმა ხელმოწერების შეგროვება დაიწყეს. მათ 3 მთავარი მოთხოვნა აქვთ: შეხვედრა პრემიერთან, საზოგადოებრივი კომისიის შექმნა და ხორავას ქუჩაზე მომხდარი მკვლელობის საქმის გამოძიება. აქციის მთავარი ლოზუნგია - „სოლიდარობა პოლიტიკის გარეშე“. ორგანიზატორები ითხოვენ, რომ უსწრაფესად მოხდეს დავით სარალიძის მკვლელობის გამოძიება და ამ პროცესს გაემიჯნონ პოლიტიკოსები. ვაკის პარკში დღეს ხორავას ქუჩაზე მოკლული ლევან დადუნაშვილი მამაც იმყოფებოდა, რომელმაც აქციის მონაწილეებს მხარდაჭერისთვის და სოლიდარობისთვის მადლობა გადაუხადა და აღნიშნა, რომ ის იმყოფებოდა პრემიერთან შეხვედრაზე, რის შემდეგაც აქვს მოლოდინი, რომ გამოძიება ეფექტურად დასრულდება და დამნაშავე პირები გამოვლინდებიან. დავით დადუნაშვილი ასევე შეეხო გუშინ ადგილზე მომხდარ ინციდენტს, როცა აქციის ერთ-ერთი მონაწილე სახალხო დამცველს დაუპირისპირდა. დავით დადუნაშვილს მოსახლეობას მოუწოდა, რომ აქციები მშვიდობიანად გაიმართოს. 
აქციის ორგანიზატორი: „კიდევ ერთხელ მოგესალმებით, მეგობრებო. მადლობა მობრძანებისთვის და სანამ დავიწყებ, მე მინდა ყველამ დავანახოთ სუფთა ხელები, მშვიდობიანი და თავისუფალი ხელები! ჩვენ, საორგანიზაციო ჯგუფი, შევთანხმდით და მივმართავთ პრემიერმინისტრს. დაიწერა ოფიციალური წერილი, რომელიც გაიგზავნება. მოგესალმებით, ბატონო პრემიერმინისტრო, ჩვენ, საქართველოს თავისუფალი მოქალაქეები, რომლებიც გაგვაერთიანა ბოლო დროს განვითარებულმა მოვნებმა, ვაცნობიერებთ რა ქვეყანაში შექმნილ რთულ პოლიტიკურ მდგომარეობას, ვიღებთ საკუთარ თავზე სამოქალაქო პასუხიმგებლობას და ვემიჯნებით ნებისმიერ პოლიტიკურ პარტიასა თუ სუბიექტებს, მოგიწოდებთ გამოეხმაუროთ ჩვენს წინადადებებს, რომელიც მდგომარეობს შემდგომში: დაუყოვნებლივ მოაწყოთ შეხვედრა ვაკის პარკის აქციის ორგანიზატორებთან, რათა მაქსიმლურად სწრაფად პასუხი გაეცეს საზოგადოებაში არსებულ არაერთ კითხვას. შეიქმნას საგამოძიებო კომისია, რომლიც დაკომპლექტდება საზოგადოებისთვის ნდობით აღჭურვილი პირებისაგან და არა იმ პირებისაგან, რომელსაც დღეს ვხედვათ კომისიაში. და მე-3, ასევე ძალიან მნიშვნელოვანი. სათანადოდ დაისაჯოს ყველა ის პირი, რომელიც პირადპირ თუ ირიბად ხელს უწყობდა გამოძიების არასწორი მიმართულებით წარმართვას. წინააღმდეგ შემთევვაში ვაანონასებთ და სრული პასუხისმგებლობით ვაცხადებთ ვაკის პარკის აქციები მიიღებს სისტემეტიურ და მუდმივ ხასიათს, სადაც მოხდება თავისუფალი და მშვიდობიანი მოქალაქეების და ახალგაზრდების მობილიზაცია. ჩვენ, ბატონო პრემიერო, ველოდებით თქვენს პასუხს ხვალ 15:00 საათამდე. ძალიან გთხოვთ, ნუ დაკარგვთ იმ ნდობას, რომელიც ჯერ კიდევ არსებობს თქვენს მიმართ. დიდი მალდობა“.
ზურაბ ხაჩიძე: „ჩვენ რაღაცანაირად ჩავერთოთ სამოქალაქო საზოგადოება, შვილმკვდარი მშობლები ჩაერთნონ და კონტროლი გაუწიონ იმ გამოძიებას, რამდენად ობიექტურად წარიმართება და მერე ის ადამიანები გვეტყვიან ჩვენ, სამოქალაქო საზოგადოებას, რამდენად გამჭვირვალედ და კარგად ჩაიარა ამ პროცესმა ანუ ობიექტურად ჩაიარა ამ პროცესმა. ეს წერილია, ეს შინაარსია, რაზეც მე ხელი მოვაწერე“. 
თამარ შერვაშიძე: „მარტო ბატონი ზაზას ამბავი არ არის. ყველა შვილმკვდარი მშობელი, მან უნდა მიიღოს ის მინიმუმ, რომ იცოდეს რისთვის უწევთ შვილი სამარეში“.
ლევან ყურაშვილი: „საზოგადოებაში არსებობს ლეგიტიმური კითხვები იმის შესახებ თუ რა მოხდა რელურად, სად არიან დათუნა სარალიძის მკვლელები, რატომ არიან ისინი თავისუფლებაზე. სწორედ ამიტომ ჩვენ გამოვდივართ ვაკის პარკში და ვაპროტესტებთ იმ გადაწყვეტილებას, რაც რელურად ჩვენ მივიღეთ. ამასთან ერთად, ძალიან მნიშვნელოვანია და უნდა აღინიშნოს, რომ ეს აქცია არ არის პოლიტიკური ტრიბუნა, აქ არ დაიშვება არცერთი ის ადამინი, რომელსაც გააჩნია პოლიტიკური ინტერესები“.
აქციის მონაწილე: „მე ვფირობ, რომ მანამდე, სანამ ზაზა სარალიძის მიმართ არ აღდეგბა სამართლიანობა, აქციები უნდა გაგრძელდეს აქ,  ვაკის პარკში და არა ზვიად კუპრავას და მისი ძმის კას მიერ ორგანიზებულია ქციები“.
აქციის მონაწილე: „ჩვენი მოთხოვნა არის აღდგეს სამართლიანობა. აღდგეს სამართლიანობა მშვიდად, წყნარად და იყოს ყველაფერი მკაფიოდ გამოხატული გამოსვლებში. ჩვენ არ გვინდა, რომ რაღაც დაჯგუფებებმა ისარგებლონ ამ ტრაგედიით და გამოიყენონ ეს ტრაგედია მათი პლუსების დასაწერად. ჩვენ ამას მკაფიოდ ვხედვათ“.
მამუკა ტუსკაძე: „ამ ადამიანის დღევანდელ მძიმე ფსიქო-ემოციურ მდგომარეობას პირდაპირი გაგებით იყენებენ. ამას ვხედავ იქაც და ეს მე ტელევიზიებით ვნახე, ამას ვხედავ აქაც, ამიტომ ვფიქრობ, სამართლიანობის აღდგენისკენ კი არ მიდის საქმე, კონკრეტული 1 ადამიანის უფლებების დასაცავად და ეს ადამიანია მირზა სუბელიანი“.
ცისანა სეფიაშვილი: „ჩვენ, მხოლოდ საზოგადოება ვცდილობთ, რომ გვერდში დავუდგეთ ყველას, შვილმკვდარ დედას თუ მამას და გამოძიება აბსოლუტურუად ჩატარდეს სამართლიანად“.
დავით დადუნაშვილი: „პრემიერთან ვიყავი შეხვედრაზე და არ შემეძლო, რომ არ შემომევლო, დიდი თანადგომაა ჩემი შვილისა და დათუჩა სარალიძის მიმართ, ერთი ის არის, რომ რეალურად ის მაჩალიკაშვილიც და ის ზაზაც სიმართლეს ეძებენ და ეს სიმართლა იმათმა აუცილებლად უნდა გაიგონ. უყურადღებობა რომ არის დაშვებული, ამას მთავრობა არ უარყოფს, და მჯერა, რომ ისინი ამას ყურად იღებენ და გამოასწორებენ... ნინო ლომჯარიას მიმართ ასე არ უნდა მოქცეულიყავით. ნინომ ბევრი გააკეთა ჩემს მიმართაც და ამ საქმის მიმართაც და კაცები და ახალგაზრდები, ქართველი კაცები იმით გამოირჩევიან, რომ ქალების და მანდილოსნების  მიმართ ყოველთვის მიმტევებლები უნდა ვიყოთ, ასე რომ, ეს მინდოდა აღმენიშნა. დიდ მადლობას მოგახსენებთ“.

[bookmark: _Toc515950612]ვ) ხორავას ქუჩაზე მომხდარი მკვლელობის საქმეზე დღეს შსს-ში 6 არასრულწლოვანი მოწმე გამოკითხეს
ხელახალი გამოძიების ფარგლებში შსს-მ 3 დღის განმავლობაში 13 მოწმე დაკითხა. აქედან, 11 არასრულწლოვანი, 2 კი 51 სკოლის პედაგოგი. დღეს შსს-ში გამოცხადდა 6 მოზარდი, რომლებიც გამომძიებლის კითხვებს დაახლოებით 3 საათის განმავლობაში პასუხობდნენ. ცნობილია, რომ ექვსივე მათგანი თვითმხილველია იმ სისხლიანი გარჩევის, რომელსაც ლევან დადუნაშვილი და დავით სარალიძე ემსხვერპლნენ, თუმცა უცნობია, კონკრეტულად რა კითხვები ჰქონდათ სამართალდამცველებს მოზარდებთან. ადვოკატებმა და მოზარდების მშობლებმა ტერიტორია უკომენტაროდ დატოვეს. მათი თქმით, ხელი გაუთქმელობის ხელწერილზე აქვთ მოწერილი. დღეს ამ თემაზე განცხადება თეა წულუკიანმაც გააკეთა, რომელმაც მოუწოდა მშობლებს, რომლებმაც თავის დროზე შვილებს ურჩიეს, რომ არ ეთანამშრომლათ გამოძიებასთან, ამჯერად მაინც მისცენ შვილებს სხვა რჩევა.
კახა წერეთელი: „საკითხი, რა თქმა უნდა, ეხებოდა ხორავას ქუჩაზე განვითარებულ მოვლენებს. უშუალოდ ჩემი დაცვის ქვეშ მყოფი არ ყოფილა შემსწრე თვითონ ჩხუბის და დანაშაულის მომენტისა, ის მოგვიანებით მივიდა, რაც იყო მისთვის ცნობილი ყველაფერი განაცხადა. ჩვენს შემთხვევაში, ჩემი დაცვის ქვეშ მყოფის შემთხვევაში რაიმე ახალ გარემოებაზე დღეს საუბარი არ ყოფილა. 
ჟურნალისტი: ის იმყოფებოდა მანამდე დაკითხვაზე?
კახა წერეთელი: დიახ, ის მანამდე დაკითხული იყო“.
ჟურნალისტი: სკოლის ეპიზოდში ფიგურირებს უშუალოდ? 
მოწმის ოჯახის წევრი: „დეტალების გახმაურებისგან ბოდიშს მოგიხდით, თავს შევიკავებ, თუმცა ერთს ვადასტურებ, რომ შეეხება ბუნებრივია ხორავას ქუჩაზე განვითარებულ მოვლენებს“.
თეა წულუკიანი: „კიდევ ერთხელ მოვუწოდებ მშობლებს, პირველ რიგში, იმ ბავშვებისა, ვისაც ურჩიეს არ ეთანამშრომლათ, თავიანთ შვილებს ახლა სხვა რჩევა მისცენ, რადგან თანამშრომლობის გარეშე გამორიცხულია დადგინდეს სიმართლე. ნუ ვეძებთ პრობლემას იქ, სადაც პრობლემა არ არის, პრობლემა არის მოწმეებში და მათ მშობლებში“.
 
[bookmark: _Toc515950613]ზ) ვაკის პოლიციაში გამოკითხვაზე იმყოფებოდა მოძრაობის „ნუ მომკლავ“ დამფუძნებელი 
ვაკის პოლიციაში გამოკითხვაზე იმყოფებოდა მოძრაობის „ნუ მომკლავ“ დამფუძნებელი შალვა კუჭაშვილი. მისი განმარტებით, გამომძიებელს მან ტელეფონში არსებული მუქარის შემცველი აუდიომასალა გადასცა, რომელიც ელისო კილაძის შვილისგან მიიღო. არასრულწლოვანი მისი უსაფრთხო გადაადგილების გარანტიებს ითხოვს და მოუწოდებს სახალხო დამცველსა და ბავშვთა არასამთავრობო ორგანიზაციებს, ასევე სოფიო კილაძეს, დაინტერესდნენ არასრულწლოვანზე განხორციელებული მუქარის ფაქტით. ორგანიზაციის დამფუძნებელი რუსთაველზე მიმდინარე აქციას გუშინ გაემიჯნა და ვაკის პარკში გადაინაცვლა, რასაც მოჰყვა კიდეც, მისი თქმით, დავით ხარშილაძისგან მუქარის შემცველი შეტყობინებები.
შალვა კუჭაშვილი: „გამოძიება დღეს ჩემს მობილურ ტელეფონს შეამოწმებს და ჩანაწერებს გადაიტანს დისკზე. როგორც ვიცი, დაიბარებენ დათო ხარშილაძეს აქ და როგორც ვიცი, საგამოძიებო წარმოებისთვის გადაეცემა საქმე პროკურატურას. მივმართავ შინაგან საქმეთა სამინისტროს, უზრუნველჰყონ ჩემი უსაფრთხო გადაადგილება. მივმართავ სახალხო დამცველს და ბავშვთა ორგანიზაციებს, არასრულწლოვანზე ზეწოლის ფაქტზე შესაბამისი განცხადება გააკეთონ, ასევე მივმართავ სოფიო კილაძეს“.

[bookmark: _Toc515950614]მთავარი პროკურორობის სავარაუდო კანდიდატები
4 ივნისს, საქართველოს იუსტიციის სამინისტრომ ახალ მთავარ პროკურორთან დაკავშირებით კონსულტაციები დაიწყო. აკადემიურ წრეებს, არასამთავრობო ორგანიზაციებსა და სამართლის დარგის სპეციალისტებს უკვე გადაეგზავნათ კანონით გათვალისწინებული ის წესი, რომლითაც პროკურორის კანდიდატურის შერჩევა ხდება. კანონის შესაბამისად ქვეყნის მთავარი პროკურორი გახდება უმაღლესი იურიდიული განათლების მქონე საქართველოს მოქალაქე, რომლიც არ არის ნასამართლევი და სისხლის სამართლის საქმეზე პროკურორად, მოსამართლედ ან ადვოკატად მუშაობის არანაკლებ 5-წლიანი გამოცდილება აქვს. წესდების მიხედვით მთავრი პროკურორი უნდა გამოირჩეოდეს პროფესიული ავტორიტეტით და ზენობით. ერთ-ერთი კანიდიდატი, რომელიც „ევროპულმა საქართველომ“ ოფიცილურად უკვე დაასახელა შალვა შავგულიძეა. ის აცხადებს, რომ თუ ქვეყანას ობიექტური პროკურორი სურს, მაშინ მისი კანდიდატურა უნდა დაამტკიცონ. არაერთი გამოწვევის ფონზე, რომლის წინაშეც მთავარი საგამოძიებო უწყება დგას, შავგულიძე ამბობს, რომ საკუთარ თავში დარწმუნებულია. მისი კანდიდატურისგან განსხვავებით, ჯერ ოფიცილურად არ დაუსახელებიათ ანა დოლიძის კანდიდატურა. დოლიძის ცნობით, მას წინადადება ჯერ არ მიუღია, თუმცა შეთავაზების შემთხვევაში მთავარი პროკურორის პოსტის დასაკავებლად მზად არის. ერთ-ერთ კანდიდატად, რომლმაც შეიძლება ირაკლი შოთაძე შეცვალოს, მთავარი პროკურატურის ყოფილი თანამშრომლი და ახლა უკვე შს მისიტრის მოადგილე, ნათია მეზვრიშვილი სახელდება, თუმცა, მმართველ გუნდში არც მისი და არც კახა კახიშვილის კანდიდატურას ადასტურებენ. პროცედურების მიხედვით, ქვეყნის მთავარი პროკურორის პოსტზე 3 კანდიდატს, რომელთაგანაც ერთი ქალი უნდა იყოს, იუსტიციის მინისტრი შეარჩევს, შემდეგ საპროკურორო საბჭო ფარული კენჭისყრით ერთს გამოავლენს, რომელსაც იუსტიციის მინისტრი მთავრობას წარუდგენს. მოწონების შემთხვევაში ასეთ კანდიდატს მთავრობა დასამტკიცებლად საკანონმდებლო ორგანოს გადაუგზავნის. არასამთავრობოების ნაწილი კონსულტაციებში ჩართვას არ გეგმავს. მათი განმარტებით, კონსულტაციებს აზრი მხოლოდ იმ შემთხვევაში ექნება, თუ იუსტიციის მინისტრი თეა წულუკიანი პროცესებს ჩამოშორდება. 
რომან გოცირიძე: „კარგი იქნება თუ დანიშნული იქნება არასამთავრობო სექტორის მიერ შეთავაზებული კანდიდატებიდან და მას შეუძლია, ალბათ, შეუძლია თუკი ძალიან მოინდომებს თუნდაც, ეს ერთი გახმაურებული საქმე გახსნას. დანარჩენს მთავარ პროკურორს ივანიშვილის ერთმმართველ სისტემაში არავინ არაფერს ეკითხება. გენერალური პროკურორი არავითარ შემთხვევაში არ უნდა იყოს ადამიანი, რომელიც არის ივანიშვილის არაფორმალური სისტემის ნაწილი“.
ოთარ კახიძე: „მორიგ მარიონეტს თუ დანიშნავენ თავისი გუნდიდან და მოგვახვევენ თავს, როგორც საზოგადოების შერჩეულს, ამას არ მიიღებს ხალხი და თუ სამართალდამცვალ სისტემას მოქალაქეები არ ენდობიან, ეს არის სახელმწიფოს ჩამოშლის წინაპირობა“.
სერგი კაპანაძე: „მე მესმის, რომ „ქართულ ოცნებას“ უნდა თავისთვის კომფორტული კანდიდატი რომ ყავდეს, მაგრამ კიდევ ერთხელ, ჩვენ მიგვაჩნია, რომ ეს უნდა იყოს ადამიანი, რომლიც არ მოდის ხელისუფლების და „ქართული ოცნების“ გუნდიდან, არ არის ამ წუთში გუნდის წევრი, არის გარეთ მყოფი ადამიანი, რომელსაც აქვს გამოცდილება ამ საკითხებზე მუშაობის და ამიტომ მიგვაჩნია, რომ ეს უნდა იყოს შალვა შავგულიძე“.
შალვა შავგულიძე: „მთავარია, რომ რაც შეიძლება სწრაფად დაინიშნოს ახალი მთავარი პროკურორი და ეს იყოს სათანადო კვალიფიკაციის და პრინციპულობის მქონე სპეციალისტი. არავითარი კომუნიკაცია არავისთან არ მქონია და მთელი პასუხისმგებლობით ვამბობ, ვერავითარ ხელისუფლების ცვლილებას ამ საქმის ინტერესი ვერ დაელოდება. ეს თუ არ მოხდა სწრაფად, იმ საქმიდან ფურცელი აღარ დარჩება და მერე კი, შეიძლება ხელისუფლება შეიცვალოს, არ ვიცი, ეხლა ესეც არ არის ერთი დღის საკითხი, მაგრამ თუ ამ საქმის გაფუჭება უნდა სამართალდამცავ სისტემას, ეს საქმე 1-2 თვეში ჩათვალეთ, რომ აღარ იარსებებს... ძალიან რთულია დღეს აი ამ ფუნქციის შესრულება. ფაქტიურად მმართველი პოლიტიკური ძალის ხელშია ბერკეტი მთავრი პროკურორის დანიშვნის. 
ჟურნალისტი: თეა წულუკინისთვის თქვენ რამდენად მისაღები კანდიდატურა ხართ, ბატონო შალვა?
შალვა შავგულიძე: იცით რა, არ ვიცი ახლა კონკრეტულად თეასთვის, მაგრამ მე ვიტყვი ასე, თუ მმართველ პოლიტკურ ძალას სურს ობიექტური, მიუკერძოებელი პროკურატურა, მაშინ მე ვიქნები მათთვის მისაღები კანდიდატურა“.
ანა დოლიძე: „თეა წულუკიანის განცხადებებიდან ჩანს, რომ მას არ აქვს გააზრებული ის მძიმე ვითარება, რომელიც მათ შორის იუსტიციის სამინისტროს ქმედებების გამო შეიქმნა პროკურატურაში და შექმნილია სასამართლოში. მას არ აქვს გააზრებული ის ძალიან დიდი პასუხისმგებლობა, რომელიც იუსტიციის მინისტრს აქვს შექმნილ ვითარებასთან მიმართებაში. შესაბამისად, მე ვერ ვხედავ ვერავითარ ნიშანს, როგორ უნდა აარჩიოს კარგი მომავალი მთავარი პროკურორი იუსტიციის მინისტრმა, რომელსაც ვერ გაუაზრებია, რა მძიმე ვითარება შეიქმნა ამ ორივე სფეროში. მე ვფიქრობ, თეა წულუკიანმა უნდა გაიზიაროს მთავარი პროკურორის პასუხისმგებლობა და უნდა დაანებოს თავი ამ ორ სფეროს და მიანდოს სხვა პიროვნებას, რომელიც იმედი მაქვს, რომ ნამდვილ რეფორმებს გაატარებს პროკურატურასა და სასამართლოში. ვერც ერთი ადამიანი ვერცერთ სისტემას ვერ შეცვლის თუ არ იქნება პოლიტიკური ნება, რომ შეიცვალოს სისტემა მთლიანად. აქ იგულისხმება ძირეული რეფორმები შსს-ში, სასამართლოში, პროკურატურის გარდა. ჩემ კანდიდატურასთან დაკავშირებით, ამ ეტაპზე ნაადრევად მიმაჩნია კომენტარის გაკეთება და ბუნებრივია ჩემს პოზიციას დავაფიქსირებ თუ უკვე ოფიციალურ ფორმალურ პროცესებში გამოჩნდება ჩემი სახელი. მანამდე კი, ყველას ვისაც გავახსენდი ამ პროცესში, ძალიან დიდი მადლობა. 
ჟურნალისტი: თქვენთან კონსულტაციები ამ საკითხზეე იყო?
ანა დოლიძე: ფორმლაური თვალსაზრისით ხელისუფლებიდან არავის მხრიდან“.
ეკა გიგაური: „ჩვენი კანდიდატურა არ გვყავს, ჩვენ ვლაპარაკობთ ზოგადად პრინციპებზე და ჩვენთვის არის მთავარი რომ ეს იყოს დამოუკიდებელი კანდიდატი, რომ იგი არ წარმოიშვას სამთავრობო წრეებიდან“.
გიორგი მშვენიერაძე: „ეს ქეისი წარმოშობილი არის იმ რეფორმების არარსებობით, რომელსაც წლებია ვითხოვდით სახელმწიფოსგან და რომელზეც პასუხისმგებელი გახლდათ პირადად იუსტიციის მინისტრი. ამიტომ, ჩვენ მოვითხოვთ, რომ დაუყონებლივ გადადგეს იუსტიციის მინისტრი და სწორედ ახალი მინისტრის პირობებში იქნება შესაძლებელი მსჯელობა ახალი მთავარი პროკურორის კანდიდატურებზე“.
თეა წულუკიანი: „კანონი გვავალებს, სავალდებულოა 1-თვიანი პოცედურა კონსულტაციებისთვის. შემდეგ მოხდება საპროკურორო საბჭოსთან შერჩეული სამი კანდიდატის გასაუბრება, როგორც ეს იყო წინა ჯერზე და მთავრობისა და პარლამენტის არჩევის შემთხვევაში, რა თქმა უნდა, ჩვენ შეგვიძლია ვივარაუდოთ რომ დაახლობით 2 თვის ვადაში მაქსიმუმ გვეყოლება საქართველოს მთავარი პროკურორი. პროცედურა არის ხანგრძლივი და კომპლექსური. ის ყველას მონაწილეობას გულისმობს ამ პროცესში. მე არასამთავრობო სექტორთან წინა კონკურსის შერჩევის დროს მთავარი პროკურორისა, ვითანამშრომლე, ახლაც ვთანამშრომლობ, ისინი თუ ბოიკოტს გამოუხადებენ ამ პროცესს, ეს, რა თქმა უნდა, მათი არჩევანია... რაც შეეხება ჩემი გადადგომის მოთხოვნებს, მე არ მაქვს იმის ფუფუნება, რომ მონაწილეობა მივიღო ფსიქოზში, რომელშიც ხალხი, ვინც ჩემს გადადგომას ითხოვს მონაწილეობს, იმიტომ რომ მე მაქვს პასუხისმგებლობები“.
ირაკლი კობახიძე: „ფართო საზოგადოებასთან, ექსპერტულ წრეებთან, არასამთავრობო სექტორთან და ა.შ. კონსულტაციების საფუძველზე შეირჩევა პროკურორის კანდიდატურა. ჩვენი მხრიდან ჩარევა იქნება პრინციპულად არასწორი“. 
ეკა ბესელია:  „ჩვენ არ დაგვიწყია კანდიდატების შერჩევის პროცესი იმ ეტაპზე, როდესაც პარლამენტი უნდა ჩაერთოს საპროკურორო საბჭოში, როდესაც ეს განხილა შედგება, სადაც მეც ვარ უმრავლესობიდან წარდგენილი, იქამდე მე თავს შევიკავებ კანდიდატებთან დაკავშირებით პერსონალური მოსაზრებების გამოთქმაზე“.
არჩილ თალაკვაძე: „ჩვენი ამოცანა არის, რომ მთავარი პროკურორის პოზიციაზე შეირჩეს პროფესიონალი, რომელსაც საზოგადოების მაღალი ნდობაც ექნება. რა თქმა უნდა, ჩვენთვის ძალიან მნიშვნელოვანია, რომ პროკურატურის საქმიანობა შეუფერხებლად განხორციელდეს“.
დავით ჭიჭინაძე: „პროკურატურაში, სასამართლოში იმ ადამიანების დატოვებამ, რომლებიც თავის დროზე ამ დანაშულებს ჩადიოდნენ ძალიან ნეგატიური როლი ითამაშა დღვანდელი მდგომაროების ჩამოყალიბებაში. პროკურატურა დაშორდა ხალხს და ამ უწყებაში არის ძირეული ცვლილებები ჩასატარებელი“.
თამარ ჩუგოშვილი: „მთავარი პროკურორის არჩევის საკითხი კანონმდებლობით არის საკმაოდ დეტალურად დარეგულირებული. ის ითვალისწინებს მათ შორის კონსულტაციებს საზოგადოების სხვადასხვა წარმომადგენლებთან და სწორედ ასეთი კონსულტაციების მეშვეობით წარიმართება ახალი მთავარი პროკურორის შერჩევის პროცესი“. 
ალექსანდრე ბარამიძე: „კრიტერიუმები არის ის, რომ კანდიდატს უნდა ჰქონდეს მინიმუმ 5-წლიანი გამოცდილება სისხლის სამართლის  სფეროში მოსამრთლედ, პროკურორად ან ადვოკატად მუშაობისა და ასევე უნდა აკმაყოფილებდეს ზნეობრივ კრიტერიუმებს. რაც შეეხება კონკრეტულ კანდიდატს, მე რა თქმა უნდა ვერ გავუსწრებ მოვლენებს წინ და იმ საკონსულტაციო პროცესს, რომელსაც განსაზღვარვს კანონი, მე რასაკვირველია ხელს ვერ შევუშლი ჩემი მოსაზრებებით ამ გამონათქვამს“.

[bookmark: _Toc515950615]თბილისის მეტროპოლიტენის მემანქანეების გაფიცვა
თბილისის მეტროპოლიტენის მემანქანეებმა ხელფასის გაზრდის მოთხოვნით გაფიცვა და შიმშილობა დაიწყეს, რის გამოც 4 ივნისს არც ერთი მეტროსადგური არ გაიხსნა. მათ დედაქალაქის მერთან შეხვედრის სურვილიც გამოთქვეს და შუამავლის როლის შესრულებისკენ მოუწოდეს საქართველოს პარლამენტისა და დედაქალაქის საკრებულოს დეპუტატებს მმართველი გუნდიდან, რომელთა ნაწილიც მათთან შესახვედრად მივიდა. დღის პირველ ნახევარში გამართულ საგანგებო ბრიფინგზე, თბილისის მერმა მემანქანეებს გაფიცვის შეწყვეტისკენ მოუწოდა და მათი ხელფასების შესახებ ინფორმაცია გაასაჯაროვა. კახა კალაძე მემანქანეების მოთხოვნას შანტაჟად აფასებს. დედაქალაქის მერის მიერ გასაჯაროებულ დოკუმენტში მოყვანილ ციფრებს არ ეთანხმებიან მეტროპოლიტენის მემანქანეები და ფალსიფიკაციაზე საუბრობენ. ამის დასადასტურებლად მათ ყოველთვიური საბანკო ამონაწერიც კი წარადგინეს. ამას, თავის მხრივ, ვიცემერი, ირაკლი ხმალაძე გამოეხმაურა. აქციის მონაწილეებთან მივიდნენ და მათ მოთხოვნებს მოუსმინეს პრეზიდენტის მრჩეველმა და სახალხო დამცველის აპარატის წარმომადგენელმა. საია-ში გაფიცულ მემანქანეებს იურიდიულ დახმარებას დაპირდნენ და ამასთან, გაფიცვის ლეგიტიმურობაზე ისაუბრეს. ამას არ ეთანხმება თბილისის სატრანსპორტო კომპანია, სადაც ამბობენ, რომ სასამართლოს გადაწყვეტილებით, მემანქანეებს გაფიცვის უფლება არ ჰქონდათ. საინფორმაციო გამოშვებებში აღინიშნა, რომ მეტროპოლიტენის გაჩერებამ დედაქალაქის მოსახლეობას გადაადგილების პრობლემა შეუქმნა, თუმცა, მოქალაქეების ძირითადი ნაწილი გაფიცულებს მხარდაჭერას უცხადებს. მეტროპოლიტენის გაჩერების გამო, თბილისის მერიამ დროებით მუნიციპალური ავტობუსების სპეციალური რეისები დანიშნა, რომლებიც მოსახლეობას უფასოდ ემსახურება. საინფორმაციო გამოშვებები უკვე დასრულებული იყო, როდესაც გაირკვა, რომ თბილისის მერი კახა კალაძე გაფიცულ მემანქანეებს შეხვდა, თუმცა, მოლაპარაკებებმა უშედეგოდ ჩაიარა და მეტროპოლიტენის მემანქანეებმა განაცხადეს, რომ გაფიცვას ხვალაც გააგრძელებენ.
კახა კალაძე: „ის, რომ დღეს მეტროს სადგურები არ მუშაობს და არ ემსახურება მგზავრთა გადაყვანას, შეიძლება, შეფასდეს, როგორც შანტაჟი საკუთარი თანამოქალაქეების მიმართ. მე ხელთ მაქვს დოკუმენტი, სადაც მოცემულია მეტროს მემანქანეებზე დარიცხული სარგოსა და სხვადასხვა დანამატის ოდენობა. ეს, რა თქმა უნდა, თქვენც დაგირიგდებათ, ჟურნალისტებს, რადგან საზოგადოებამ უნდა იცოდეს, თუ რა ხელფასებზეა საუბარი, რომელიც გაცილებით მეტია, ვიდრე პატრულის თანამშრომლის ხელფასი, რომელიც მეტია, ვიდრე სასწრაფოს ბრიგადის თანამშრომლის ხელფასი, მეტია, ვიდრე მაშველის, მეხანძრეების ხელფასები. ვფიქრობ მოსახლეობას აქვს უფლება, იცოდეს, რა ხდებოდა მოლაპარაკებების პროცესში. საკუთარი შრომითი უფლებების ე.წ. დამცველები მიგვითითებდნენ, გვიყენებდნენ პირობას, რომ მათი ხელფასების 45%-იანი ზრდა მომხდარიყო მეტროთი მგზავრობის საფასურის ზრდის ხარჯზე. ჩვენთვის ეს კატეგორიულად მიუღებელია, კატეგორიულად მიუღებელია სოციალური დახმარებების, ანუ სუბსიდირების ან თუნდაც ქალაქისთვის სასიცოცხლოდ მნიშვნელოვანი ინფრასტრუქტურული სამუშაოების ხარჯზე. ჩვენ მივიღეთ გადაწყვეტილება, გაფიცვის პერიოდში დედაქალაქში არსებული მუნიციპალური ტრანსპორტი, მხედველობაში მაქვს მუნიციპალური ავტობუსები, მოსახლეობას მოემსახურება უფასოდ. ამასთან, არსებულ ავტობუსების ნაკადებს დავამატებთ ჩვენს ხელთ არსებულ რეზერვებს“.
რატი კაპანაძე: „ვხედავ, რომ 2013 წელს, 2014-ში, 2015-ში, 2016-ში და 2017-ში არის სხვადასხვა ტარიფი. ე.ი ყოველ წელს გვემატება ხელფასი ამას აღნიშნავს, ხომ? ჩემი, რატი კაპანაძის, მე ვარ თავმჯდომარე ამ ორგანიზაციის, აი, გაჩვენებთ ხელფასს, ეს არის 1062 ლარი და ის დანამატები, 31 ლარი და 55 ლარი, ძალიან ვთხოვ ბატონ კახის, შეაჯამოს ეს ციფრები და მიიღოს 1827 ლარი, რა. საზოგადოება ნუ შეყავს შეცდომაში“.
ნუგზარ გაგუა: „1093 ლარი, პლუს დანამატი 55 ლარი მავნე პირობებისთვის, რომელიც ადრე იყო ხელფასის 20% და დღეს არის 55 ლარი და ე.წ. ღამის მოცდენის საათები 31.60 თეთრი, რაც მთლიანობაში გამოდის ხელზე ასაღები თანხა 1 200 ლარამდე“.
ზაზა ბარბაქაძე: „იმდენად უკონტროლო გარემო ყავს გარშემო და იმდენად ატყუებენ, რომ გონია, რომ ვიღაცა სიმართლეს ეუბნება, ამ  დროს სიმართლის მთქმელი ხალხი ჩვენ ვართ“.
დავით გაგუა: „ამბობს, რომ ბაღის მასწავლებელს 400 ლარი აქვს ხელფასი და როგორ ითხოვენ ესენი მომატებასო. სირცხვილია მერე, რომ 400 ლარი აქვს და ეს ჩემი ბრალია?“.
არჩილ ლაბაძე: „2012-2013 წლიდან ჩვენ ხელფასი არ გაგვზრდია და ამ პერიოდის განმავლობაში დანაკლისი, რა რაოდენობითაც შეადგენს, იმ რაოდენობის აღდგენას ვითხოვთ ხელფასის ოდენობაში“.
ბესიკ ავლუხაშვილი: „ჩვენ ვითხოვთ ჩვენი კუთვნილი ხელფასის მომატებას, რაც გვეკუთვნის, ნამდვილად გვეკუთვნის, ჩვენ უკიდირეს ზომებზე ვართ მისული“.
ხათუნა ჩიტიშვილი: „ვითხოვთ ხელფასის იმ ნიშნულზე დაყენებას, რაც იყო 2013 წელს, მოხდა ინფლაცია და ამიტომ ეს არ არის ხელფასის მატება“.
ნანა გეწაძე: „ცხოვრების ნახევარს მიწაში ვატარებთ, როგორც შახტიორები იმისთანა მდგომარეობაში ვართ, ასე არ შეიძლება. ჩვენი არჩეული მერია და გვინდა, რომ მოგვაქციოს ყურადღება, ის ახლა ხალხთან ერთად უნდა იდგეს, ჩვენთან ერთად უნდა იდგეს და გაგვცეს პასუხი, ასე არ შეიძლება“.
ირაკლი ხმალაძე: „მემანქანეები არ ითვალისწინებდნენ ყველა იმ დანარიცხებს, რომლებსაც კომპანია მათ სასარგებლოდ რიცხავს და ანგარიშობდნენ მხოლოდ თანამდებობრივ სარგოს და გვაჩვენებდნენ ფურცლებს, რომ ჩაირიცხა ხელფასი ამდენი, მაშინ, როდესაც წლის ჭრილში ეს ადამიანები ღებულობენ იმდენს, რომ წლიური თანხა რომ გავამრავლოთ 12-ზე, ვღებულობთ ზუსტად იმდენს, რამდენსაც განცხადებებში ამბობდა თბილისის მერია და სატრანსპორტო კომპანია... მათი მხრიდან დარღვეულია, დაწყებული კომპანიის შინაგანაწესით, გაგრძელებული სასამართლო გადაწყვეტილება და ასევე კანონი, რასაც მოყვება სამართლებრივი რეაგირება“.
სულხან სალაძე: „ის განცხადებები, რა განცხადებებიც ჩვენ მოვისმინეთ ამ ეტაპამდე ქალაქის მერის ან მერის მოადგილის მხრიდან, ეს სცილდება იმ საფუძველს, რასაც ისინი შეიძლება აპირებდნენ. გაიფიცნენ არასამუშაო საათებში და დღეს უკვე ისინი ვერ გადიან სამუშაოდ არა იმიტომ, რომ, ვთქვათ, გაფიცულები არიან, არამედ იმიტომ, რომ სამედიცინო პერსონალი არ აძლევთ მათ ამის საშუალებას. რეალურად, სასამართლოს გადაწყვეტილების შედეგად მივიღეთ დროებით შრომისუუნარობა, რაც თავისთავად ნიშნავს იმას, რომ მათი სამსახურში გასვლა და საქმიანობის შესრულება კითხვის ნიშნის ქვეშ დადგა“.
თათული თოდუა: „გაფიცვა მოახდინეს სწორედ დასვენების დროის განმავლობაში. შესაბამისად, მიგვაჩნია, რომ ეს ქმედებები აბსოლუტურად კანონიერების ფარგლებში ჯდება და რა თქმა უნდა, აქ შეუძლებელია საუბარი სასამართლო გადაწყვეტილების შეუსრულებლობაზე“.
კახა კოჟორიძე: „შიმშილობა თუ გაფიცვა, არის კონსტიტუციით განსაზღვრული მათი უფლებამოსილება. რაც შეეხება თვითონ ამ პრობლემას, მე მინდა, ვთქვა, რომ მოლაპარაკებას ამ პროცესში არ აქვს ალტერნატივა და აუცილებლად მიმაჩნია, რომ გაგრძელდეს მოლაპარაკებები, იყოს ისეთი პოზიციები ორივე მხრიდან, რომელიც დღეს არსებულ პრობლემას მოაგვარებს“.
ვახუშტი მენაბდე: „ვხედავთ იმას, როგორ იქცევა თბილისის მერია და ეს დემონსტრაციაც სწორედ მათ მიმართ არის. არავითარი კანონდარღვევა აქ არ ყოფილა. პირიქით, სრულ თანხვედრაშია სასამართლოს გადაწყვეტილებასთან მემანქანეთა პოზიცია და მოქმედებები. ამიტომ, იმის ნაცვლად, რომ მერია ულტიმატუმის ენით და მუქარის ენით ესაუბროს ამ ხალხს, საჭიროა, იფიქროს იმ პრობლემების მოგვარებაზე, რომელიც მათ აქვთ“.
მარიამ სამხარაძე: „ჩვენ, „აუდიტორია 115“-ის წევრები სოლიდარობას ვუცხადებთ მეტროს მემანქანეებს, ვაპროტესტებთ რა, მათ მოთხოვნებს ვუერთდებით. რაც შეეხება ხელფასის ზრდას, იქედან გამომდინარე, რომ მეტროს მემანქანეობა არის მაღალი რისკის შემცველი სამუშაო, სადაც მათი ჯანმრთელობა ყოველდღიურად რისკის ქვეშ არის და უმეტესობა მათგანი საპენსიო ასაკამდე, 65 წლამდე, ვერ აღწევს, სრულიად ლეგიტიმურია მათ მიერ მოთხოვნილი ხელფასის ზრდა და ის დეზინფორმაცია, რაც ვრცელდება ინტერნეტ სივრცეებში, რაღაც კოლოსალურ თანხასთან დაკავშირებით, რომ მათ ვითომ ხელფასი აქვთ, დღეს გამოაქვეყნეს მათ თავიანთი ხელფასის ამონაწერები და ყველამ დაინახა, რომ საერთოდ არ შეესაბამება სიმართლეს“.
შოთა აზიკური: „დღეს საფრთხე ემუქრება გაფიცვას, როგორც კონსტიტუციურ უფლებას და ეს არ არის მხოლოდ მემანქანეების პრობლემა, ეს არის ყველა ადამიანის პრობლემა, ვინც ამ ქვეყანაში შრომობს და სურს თავისი ღირსეული შრომის უფლებისთვის იბრძოლონ და ამიტომ აუცილებელია საზოგადოება გვერდით დაუდგეს ამ მომენტში მემანქანეებს და არ აყვეს პოლიტიკოსების უხეშ და ყოვლად გაუგებარ ბრალდებებს, რომ ეს არის შანტაჟის ენით საუბარი და მოქალაქეებთან დაპირისპირება“.
ლევან ხაბეიშვილი: „მთავრობამ უნდა აიღოს პასუხისმგებლობა. მათ ერთი თვის წინ იცოდნენ ამ პრობლემის შესახებ და მაშინ ჩვენ ვნახეთ, როგო მჯიღებს ურტყამდა მაგიდაზე  კახა კალაძე და ამბობდა, რომ თურმე მის გარეშე მეტრო არ გაჩერდებოდა, თუმცა ჩვენ ვნახეთ, რომ თბილისელებს შეექმნათ დღეს კონკრტული პრობლემა. ამ პრობლემის გადაწყვეტის გზა მდგომარეობს შემდეგში - მჯიღების რტყემავში კი არა და ყოყლოჩინობაში კი არა,  კონკრეტული გამოსავალი უნდა იპოვოს ახლა დედაქალაქის მერმა. ამიტომ აირჩიეს ქალაქში და არა იმიტომ, რომ ვიღაცებს რაღაცები დაუძაბოს და ეჩხუბოს. შესაბამისად, დაჯდეს მემანქანეებთან ერთად“.
გოკა გაბაშვილი: „ეს არის სრული უპასუხისმგებლობა მერიის მხრიდან, რომ ამდენი ხანია მათთვის ცნობილია ეს პრობლემა და მაინც აქამდე მიიყვანეს საქმე. უკვე თვეებია ეს ადამიანები ამბობენ, რომ  ეს პრობლემაა და მოთხოვნა აქვთ. შესაბამისად, მათთან უნდა გამართულიყო დიალოგი და არა მათთვის სასამართლოს გზით მათი მოთხოვნებიის დაყენების უფლების წართმევა. იმ ბიუჯეტში, რომელიც მერიას აქვს, გამოსანახი იყო 30 მილიონი ლარი. სერიოზული  მუშაობის შემთხვევაში, რამდენიმე დღე სჭირდება იმას, რომ 30 მილიონი ლარი გამოინახოს და არამარტო მეტროს თანამშრომლების და მემანქანეების პრობლემა გადაწყდეს, არამედ ყველა მიმართულებით გარკვეული ზრდა ხელფასების მოხდეს“.
რევაზ სოხაძე: „წლების განმავლოაბში სისტემატურად  იზრდებოდა  მემანქანეთა ხელფასი და დღეს ის შეადგენს დაახლოებით 1400-1800 ლარს, ხოლო იმ ფორმით, რა ფორმითაც მათ გადაწყვიტეს, შანტაჟის ენით და გაფიცვის გზით და აქვე  უნდა ვთქვა, რომ ეს გაფიცვა არის უკანონო და ის ქმედებები არის კანონგარეშე, რასაც ისინი ახორციელებენ დღეს. სამწუხაროა, რომ მათ თავიანთი ქალაქის და თანამოქალაქეების შანტაჟით სურთ გარკვეული პირობების გაუმჯობესება“.
ვასილ ვარსემაშვილი: „კონკრეტული პასუხი გადაწყვეტილი არაფერზე არ მიგვიღია, მაგრამ  მოლაპარაკლების იმედი შეიძლება გაჩნდეს, რომ გადავიდეთ მოლაპარაკების მაგიდაზე. არის მცდელობა, არის სურვილი, იყო ადამიანური ლაპარაკი, არ დაგვინახავს აგრესია, არც თაღლითური სქემა არ შეგვიმჩნევია არაფერი“.
ბექა ნაცვლიშვილი: „ცოტა ხისტი დამოკიდებულება ვიგრძენით ზოგადად, სატრანსპორტო კომპანიის ადმინისტრაციის მხრიდან, ამიტომ გვაინტერესებს, რას ეფუძნება ეს ყველაფერი. აქედან გამომდინარე, ვეცდებით, რომ გავარკვიოთ, რა ხდება. თუ ეს ადამიანები იმსახურებენ მეტ ხელფასს, ეს თანხა უნდა მოვიძიოთ, ეს ასე არ არის რა, რომ რაღაც დღეს ბიუჯეტში არ გვაქვს, მაშინ უნდა გავზარდოთ ბიუჯეტი. ეს არის ჩვეულებრივი ბრძოლა შრომითი უფლებებისთვის, ნებისმიერს შეუძლია ამის გაკეთება. უნდა იყოს გონივრული, ეს ადამიანები როგორც ვიცი, არიან მემანქანეები, მემანქანეები მუშაობენ ყველაზე მძიმე პირობებში, ვინც არის დასაქმებული მეტროში. აქედან გამომდინარე, მგონია, რომ ამ ადამიანთა მოთხოვნა არ არის ირაციონალუირი. მოსამართლემ, რომელმაც გადაწყვეტილება მიიღო და  ადამიანებს გაფიცვის უფლება აუკრძალა, იმ ადამიენებს, რომლებიც არ არიან იმ ჩამონათვალში იმიტომ, რომ შრომის კოდექსში არის ჩამონათვალი, რომელთაც არ აქვთ გაფიცვის უფლება, მეტროს  მემანქანეებსა და მეტროს მუშაკებს აქვთ გაფიცვის უფლება. არ მგონია და ვერანაირი პასუხისმგებლობა ჩემი გადმოსახედიდან ვერ დადგება იმიტომ, რომ  ამ ადამიაებს წაართვეს კონსტიტუციური უფლება“.
ვასო ურუშაძე: „ეს არის პოლიტიკური აქტივისტების, პოლიტიკოსების ოჯახის წევრების ცოლების, საყვარლების დასაქმების ბიურო. რაც გვაქვს ინფორმაცია არის პარლამენტის წევრი, ბატონი ვანო ზარდიაშვილის ძმა, რომელიც არის მრჩეველი თბილისის სატრანსპორტო კომპანიის დირექტორის და მასში იღებს 3 000 ლარს და რეალურად ჩვენთვის როგორც არის ცნობილი, ერთხელაც არ არის ნამყოფი ამ კომპანიაში, რჩევაზე საუბარი ზედმეტია“.

„მაესტროს“ ახალ ამბებში ითქვა, რომ ჩრდილოატლანტიკური ალიანსის საქართველოსა და ბულგარეთის საელჩოების მიერ დაგეგმილი კონფერენცია - ნატო-საქართველოს არსებითი პაკეტი დაიწყო. აღინიშნა, რომ ამგვარი კონფერენცია საქართველოში პირველად იმართება. კონფერენციის ფარგლებში ალიანსის წევრი და პარტნიორი ქვეყნების 175-მდე ექსპერტი, საქართველოს სამთავრობო უწყების წარმომდგენლებთან ერთად, არსებული პაკეტის შედეგებსა და გაწეულ სამუშაოებზე იმსჯელებენ.
ლევან იზორია: „ჩვენ დღეს, ამ კონფერენციის ფარგლებში კიდევ ერთხელ აღვნიშნეთ ის პროგრესი, რაც გვაქვს აღნიშნული პაკეტის ცალკეული ინიციატივის ფარგლებში და ვთქვით, რომ ის არის ყველაზე მყარი ერთ-ერთი პრაქტიკული მექანიზმი ნატოსთან თანამშრომლობის თვალსაზრისით, რომელიც ჩვენი ქვეყნის ნატოში გაწევრიანების რეალურ საფუძველს ქმნის მომავალში“.
მიხეილ ჯანელიძე: „მე მინდა თავდაცვის სამინისტროს მადლობა გადავუხადო იმ ძალიან მნიშვნელოვანი რეფორმებისთვის, რომელიც განხორციელდა თვადაცვის სფეროში, რომელიც არის უმნიშვნელოვანესი ჩვენი უსაფრთხოებისთვის, ამაში აქტიურად არის ჩართული ყველა პარტნიორი“.
დენის მერსიე: „ვფიქრობ, მოცემუმული პანელური დისკუსია, კონფერენციის ფარგლებში მართებულ აქცენტებს აკეთებს. განსაკუთრებით მნიშვნელოვანია, რომ ნატო და საქართველო იზიარებენ საერთო ამოცანებს და არსებობს საერთო ენა - ნატო-საქართველოს არსებით პაკეტზე გაგრძედეს მუშაობა, რათა საერთო მუშაობით ინიციატივები წარმატებით განხორციელდეს და მივაღწიოთ ჩვენს საერთო მიზანს“. 

[bookmark: _Toc515950617]საქართველოს ოკუპირებული ტერიტორიების არაღიარების საკითხზე პარლამენტში საგარეო საქმეთა მინისტრის მოადგილეს მოუსმინეს
საქართველოს პარლამენტის საგარეო ურთიერთობათა კომიტეტში, დახურულ ფორმატში მოუსმინეს საგარეო საქმეთა მინისტრის მოადგილეს, დავით დონდუას, რომელმაც საქართველოს ოკუპირებული ტერიტორიების არაღიარების საკითხზე ისაუბრა. ოპოზიციონერმა დეპუტატებმა დონდუას პასუხი არასწორ საგარეო პოლიტიკაზე მოსთხოვეს. მინისტრის მოადგილის განცხადებით კი, სირიის გადაწყვეტილება საქართველოსთვის საფრთხის შემცველი არ არის და ასადის რეჟიმის გადაწყვეტილება გასაკვირი არ ყოფილა, მიუხედავად იმისა, რომ ხელისუფლება ამ ნაბიჯის პრევენციაზე მუშაობდა.
დავით დონდუა: „რაც დრო გადიოდა, მით უფრო იზოლირებული ხდებოდა ასადის რეჟიმი ცივილიზებულ სამყაროსთან, სულ უფრო ნაკლები სიტყვა ეთქმოდათ ჩვენ ამერიკელ და ევროპელ პარტნიორებს. ერთადერთი, ვინც იქ  მართავდა სიტუაციას, ვისაც მიჰყავდა „პარადი“, ეს იყო კრემლი და მან თავისი შანტაჟის, პროვოკაციისა და ზეწოლის შედეგდ მოახერხა, რომ ასადის რეჟიმს აღიარებინა ე.წ. დამოუკიდებლობა. ჩვენ აქტიურად ვმუშაობთ, როგორც სპარსეთის ყურის და არაბეთის სახელმწიფოებთან ორმხრივ რეჟიმში, ასევე, იქ არსებულ საერთაშორისო ორგანიზაციებთან. რაიმე ე.წ. დომინოს ეფექტს, რომელზეც იყო ერთგვარი სპეკულაციები, არ ველოდებით ნამდვილად“.
სოფიო ქაცარავა: „სირიას რაც შეეხება, არანაირად არ უქმნის საფრთხეს სირიის ეს მცდარი ქმედება არაღიარების პოლიტიკას. ჩვენ რეგულარულად ვმართავთ თემატურ საკომიტეტო მოსმენებს. მით უფრო, რომ არაღიარების პოლიტიკა არის ძალიან მნიშვნელოვანი და პრიოტიეტული თემა ჩვენთვის. სამომავლო გეგმებზე გვექნება უფრო მეტად საუბარი და რანაირად, როგორ შეიძლება, რომ საპარლამენტო დიპოლომატია, მათ შორის, რასაც აქვს ასევე ძალიან მნიშვნელოვანი ადგილი და როლი, უფრო მეტად კოორდინირებულად ვითანამშრომლოთ არაღიარების კუთხით“.
გია ვოლსკი: „არაბული ლიგის სახელმწიფოებს აქვს გარკვეული დამოკიდებულება სირიის მიმართ და საერთოდ იმ პოლიტიკის მიმართ, რაც სირიის ხელისუფლების მიერ ტარდება. ადრე თუ გვიან დაგმობენ, მაგრამ დღესდრეობით, თემა, რასაც ჰქვია არაბული ქვეყნების მხრიდან აღიარება, არის ცალსახა, ნათელი და კითხვის ნიშანს არ ბადებს, გარდა რამდენიმე პოლიტიკური პარტიისა საქართველოში“.
სალომე სამადაშვილი: „ჩემი შეკითხვა არის, აპირებს თუ არა დღევანდელი სახელმწიფო გააგრძელოს ის პოლიტიკა რუსეთთან, რომელსაც დღემდე ატარებს, იმიტომ, რომ სწორედ ამ პოლიტიკის შედეგია ის, რომ ვხედავთ, რუსეთის დაკვეთით მოხდა სირიის მიერ ჩვენი ტერიტორიების დამოუკიდებლობის აღიარება და რა თქმა უნდა, ასევე ძალიან მნიშვნელოვანია ის, რა ღონისძიებებს ატარებს დღეს ხელისუფლება იმისთვის, რომ არ მოხდეს დომინოს პირინციპით, შესაძლო სხვა სახელმწიფოების მიერ აღიარება ამ ტერიტორიების დამოუკიდებლობის, მათ შორის არაბთა ლიგის სახელმწიფოებში, იმიტომ, რომ ჩვენ ვანხეთ, არცერთმა არაბთა ლიგის სახელმწიფომ არ დაგმო სირიის გადაწყვეტილება და ეს არის ძალიან სახიფათო სიგნალი... გვესაუბრებიან იმაზე, თუ რა ღონისძიებებს ატარებენ იმასთან მიმართებაში, რომ აღკვეთონ აღიარების პოლიტიკის წარმატება მსოფლიოში, როდესაც მთავარ წყაროს ამ პოლიტიკის, რაც არის რუსეთი, მათთან მიმართებაში  ვერ მოვისმინეთ, რა არის პოლიტიკა საქართველოს ხელისუფლების, რომ რეალურად შეეცადოს, რომ რუსეთზე მოახდინოს ზეგავლენა. საგარეო საქმეთა სამინისტროს წარმომადგენელი რეალურად აღიარებს, რომ არის არაერთი წითელი წერტილი მსოფლიოში, სადაც პოტენციურად შეიძლება  მოხდეს აღიარება და თუ მსგავსი წარმატებით აპირებს საქართველოს ხელისუფლება, რომ გაუმკლავდეს ამ პოტენციურ საფრთხეებს, მაშინ, რა თქმა უნდა, რომ ეს საფრთხე რჩება ძალაში“.
სერგი კაპანაძე: „თვითონვე ამ  შეხვედრაზე აღიარა, რომ  არის ე.წ. წითელი ქვეყნების კატეგორია, რომლებშიც არიან ქვეყნები, საიდანაც საფრთხე შეიძლება არსებობდეს და კონკრეტული ინფორმაციაც შეიძლება არსებობდეს, აი, ამ ქვეყნებთან  მიმართებაში რას გეგმავენ, რა პრევენციული ღონისძიებები ტარდება, ამასთან დაკავშირებით დეტალური ინფორმაცია ჩვენ ამ შეხვედრაზე ვერ მივიღეთ. აქედან გამომდინარე, გვინდა, რომ ამაზე გვქონდეს დეტალური ინფორმაცია. ის შეგვპირდა, რომ მოგვაწვდის, რაც  კანონითაც სავალდებულოა მათთვის. სამწუხაროდ, აქამდე ამასა არ აკეთებდნენ, ვნახოთ ეხლა, რამდენად დაიცავენ თავიანთ სიტყვას და ასევე კანონს“.

[bookmark: _Toc515950618]მილიონობით ლარი უფუნქციო პროექტებისთვის - „ფლანგვის დეტექტორმა“ ხარჯები დათვალა („კურიერი“)
როგორც 21-საათიან „კურიერში“ ითქვა, „ფლანგვის დეტექტორმა“ ხარჯები დათვალა და აღმოაჩინა, რომ რეგიონებში მილიონობით ლარი გაურკვეველ და გამოუსადეგარ პროექტებში იხარჯება.
თავდაპირველად საუბარი იყო აბაშის საკრებულოში არსებულ ქართული ენის სიწმინდის დაცვის ინსპექტორზე, რომელიც წინა მოწვევის დეპუტატებმა დაამტკიცეს, პოსტი მილდა ჩაგანავას ჩააბარეს და 750-ლარიანი ხელფასიც დაუნიშნეს. ენის სიწმინდის დამცველის მოვალეობა, სხვადასხვა ღონისძიებების დროს ორატორების ტექსტების სტილისტური შემოწმებაა, თუმცა მომსახურება ნებაყოფლობითია - ტექსტს ინსპექტორი იმ შემთხვევაში შეცვლის თუ ამას ავტორი მოისურვებს.
შემდეგ ყურადღება გამახვილდა ზესტაფონში არსებულ სასოფლო-სამეურნეო ხელოვნური დათესვლის ცენტრზე, რომელიც წელიწადში 13 400 ლარი უჯდება ბიუჯეტს. მისი მიზანია ცხოველთა ახალი ჯიშების გამოყვანა. დათესვლის ცენტრის დირექტორი „კურიერს“ უყვება, რომ უახლოეს მომავალში საქმიანობის გაფართოებას გეგმავს. 
საუბარი იყო ფოთის მერიაში შექმნილ ახალ დეპარტამენტზე. ითქვა, რომ ეკონომიკური განვითარებისა და ტურიზმის სამსახურის დაფინანსება 6 400 ლარია. სიუჟეტის ავტორის თქმით, ერთი შეხედვით ამაში პრობლემა არ იქნებოდა, რომ არა ორი ფაქტორი - დეპარტამენტს ერთდროულად 3 უფროსი ყავს და თან მსგავსი ფუნქციის მატარებელი აიპ-ი ფოთში უკვე წლებია არსებობს და ის 160 000 ლარით ფინანსდება. ქალაქის მერი ამბობს, რომ ახალი სამსახური ძველის მუშაობის გასაკონტროლებლად შეიქმნა.
არამიზნობრივ ხარჯვაზე საუბარი არ უნდა ხაშურის მერიის წარმომადგენელს სოფელ წრომში, რომელმაც საბავშვო ბაღის გასარემონტებლად გამოყოფილი თანხებით, საკუთარი კაბინეტი გაირემონტა. ბაღი და მუნიციპალიტეტი ერთ შენობაშია განთვსებული, ამიტომ გურამ ერაძე ამბობს, რომ ადმინისტრაციუული ნაწილიც ბავშვების ფულით გაარემონტა, რაშიც თავად პრობლემას ვერ ხედავს.
„ფლანგვის დეტექტორის“ მკვლევარი გიორგი ნონიაშვილი ამბობს, რომ არამიზნობრივად ბიუჯეტიდან მილიონობით ლარი იფლანგება. ის თვლის, რომ ცენტრალურმა ხელისუფლებამ ფლანგვის შესახებ ყველაფერი იცის, თუმცა, რეაგირებას არ ახდენს.
მილდა ჩაგანავა: „ვერავის უფლებებში ვერ შეიჭრები და ძალად ადამიანს და თუნდაც ორგანიზაციას თავს ვერ მოახვევ, თუნდაც შენი გემოვნებით ისარგებლოს, მაგრამ თუ რედაქტირებისთვის ჩემამდე მოვა, მე შევთავაზებ ჩემეულ ვარიანტს, დავეხმარები, რომ უფრო გამართული იყოს ეს ტექსტი. გარდა ამისა, ადგილობრივ გაზეთში, ახლა აღარ გამოიცემა დროებით, მაგრამ მქონდა ჩემი საავტორო გვერდები“.
რატი მაღლაკელიძე: „იყო გათვლილი, რომ ესეთი მინიმალური თანხებით პატარა საქმე გაგვეკეთებინა, მაგრამ იქ შეიძლება გაფართოება და კიდევ ბევრი რამის დამატება ამ აიპ-იში და მიტომ არის, რომ  ესეთი სახელი აქვს - დათესვლა, იქ სანაშენე შეიძლება ესევე გაკეთდეს, ბუღათ წარმოება და რაღაც ასეთი, მომავალის საკითხია და ვნახოთ. სათაური წინასწარ მაინც არის ფართო და შემდეგ ვნახოთ, რა იქნება“.
გოჩა კურდღელია: „იმისათვის, რომ უკეთესად გაუკეთოს ორგანიზება ტურიზმის აიპ-ის სამსახურის მუშაობას. ყოველდღიურად იზრდება ქალაქ ფოთში ტურისტების შემოსვლის რაოდენობა და იმ მოსამზადებელი და მარკეტინგული სამუშოების შესასრულებად, რომელიც საჭიროა, საჭირო გახდა ამ სამსახურის შექმნა. ის, რაც შეუძლია მერიის სამსახურს, არ შეუძლია აიპ-ის და ის, რაც არ შეუძია აიპ-ის, შეუძლია მერიის სამსახურს, ამიტომ ეს ორივე სტრუქტურა ერთმანეთს შეავსებს. არამიზნობრივ ხარჯვაზე ჩვენ ვერ ვისაუბრებთ“.
გურამ ერაძე: „მასეთნაირად მოხდა და არა ვიცი, ვინ როგორ გაუგებს მაგას, ამის გულისთვის ასემ ოხდა, იმის გულისთვის ისე მოხდა, შენობა-ნაგებობაზეა აქ ლაპარაკი და რომ გაკეთდა, სახურავი დაეფარა ამ შენობას, ეს გაკეთდა, აქედან ამოსასვლელი ცალკე ფართი გამოეყო, დროებით ამოყვანილები გვყავდა ისინი, რომ ნორმალურად მოწყობილიყვნენ ის ბავშვები. ეტაპ-ეტაპ მოხდა ამ საქმის გაკეთება და რა ვიცი, აქ რა იყო ცუდი“.
გიორგი ნონიაშვილი: „იმისათვის, რომ მუნიციპალიტეტმა და მუნიციპალიტეტის მოხელეებმა, ჩინოვნიკებმა იგრძნონ, რომ არ უნდა დახარჯონ თანხები სრულიად არარაციონალურად, ადგილობრივ თვითმმართველობებში მაცხოვრებელი ადამიანები, მათშორის არასამთავრობო ორგანიზაციები, საზოგადებრივი გაერთიანებები აქტიურად უნდა იყვნენ ჩართულები ამ მუნიციპალიტეტის კონტროლში, როდესაც არსებობს, კონტროლი, მათ უჩნდებათ ვალდებულება, მინიმუმ არსებობს შიშის ფაქტორი, რომ ინდივიდუალურად ერთ კონკრეტულ ჩინოვნიკს საკუთარი გადაწყვეტილების გამო შეიძლება პასუხი აგებინონ“.

[bookmark: _Toc515950619]საქართველოს პარლამენტის იურიდიული კომიტეტი პირველი მოსმენით ნარკოტიკების ლიბერალიზაციის კანონპროექტზე მსჯელოს
დეპუტატ აკაკი ზოიძის განცხადებით, პრინციპების დონეზე, რომ ქვეყანაში უნდა მოხდეს ყველა სახის ნარკოტიკის მოხმარების დეკრიმინალიზება, უმრავლესობაში შეთანხმება მიღწეულია, თუმცა ამ დრომდე აზრთა სხვადასხვაობაა აკრძალული ნივთიერებების დოზებზე. ჯანდაცვის კომიტეტის თავმჯდომარე აცხადებს, რომ აქედან გამომდინარე სისხლის სამართლის კოდექსის 273-ე მუხლში შეიძლება ჩაიდოს გარდამავალი დებულება.
აკაკი ზოიძე: „გამსაღებელსა და მომხმარებელს შორის სწორედ ოდენობა იქნება განმსაზღვრელი ფაქტორი, მკაცრ სასჯელს დაიმსახურებს თუ ამ კომისიების ზრუნვის საგანი გახდება და სამოქალაქო შეზღუდვებსა და ადმინისტრაციულ პასუხისმგებლობის დაქვემდებარება, მათ შორის უფლებების შეზღუდვების და ამიტომაც ოდენობებზე გაგრძელდება მუშაობა“.
არჩილ თალაკვაძე: „დღეიდან უკვე გადავდივართ საბოლოო განხილვის ეტაპზე, ვიწყებთ ამ რეფორმის და საკანონმდებლო ცვლილებების განხილვას და შევთანხმდით, რომ ცვლილებების მთავარი მიზანი იქნება პრევენციის გაძლიერება, იქნება ნარკოდამოუკიდებულ პირთათვის მკურნალობის, რეაბილიტაციის და ზიანის შემცირების სერვისების შეუფერხებლად მიწოდება“.

[bookmark: _Toc515950620]შემაკავებელი ან დამცავი ოქმის დამრღვევი პირი პირველად არა ადმინისტრაციული წესით, არამედ სისხლის სამართლის კოდექსით დაისჯება
20-საათიან „ქრონიკაში“ ითქვა, რომ დეპუტატები სისხლის სამართლის კოდექსში ცვლილებების შესატანად ემზადებიან, რაც იმას ნიშნავს, რომ შემაკავებელი ან დამცავი ოქმის დამრღვევი პირი პირველად არა ადმინისტრაციული, არამედ სისხლის სამართლის კოდექსით დაისჯება. ეს ითვალისწინებს ჯარიმას, საზოგადოებისთვის სასარგებლო შრომას 180-დან 280 საათამდე ან თავისუფლების აღკვეთას ერთი წლის ვადით. კიდევ ერთი ცვლილების მიხედვით, გენდერული იდენტობის ნიშნით ჩადენილი დანაშაული პასუხისმგებლობის დამამძიმებელი გარემოების კატეგორიაში გადადის. ცვლილებების ინიციატორი შინაგან საქმეთა სამინისტროა. საკითხი ბიუროს სხდომაზე დღეს დარეგისტრირდა.
ეკა ბესელია: „ადმინისტრაციული სამართალდარღვევის კოდექსიდან უკვე სსკ-ში გადავა შეუსრულებლობა იმ ვალდებულებების, რომლებიც დამცავი ორდერით ეკისრებათ პირებს. ეს ნიშნავს, რომ კიდევ უფრო მეტად მოქნილი, უფრო მეტად ძლიერი მექანიზმები იქნება შეთავაზებული, რომ დავიცვათ მსხვერპლი ძალადობისგან და დანარჩენი განხილვის დროს გვექნება ამაზე დისკუსია“.
თამარ დეკანოსიძე: „მიუხედავად იმისა, რომ ბოლო წლებში სახელმწიფო რეაგირება გაიზარდა ქალთა მიმართ ძალადობის დანაშაულებზე, კვლავ არის მთელი რიგი შემთხვევები, რომლებზეც არ ვიცით, საერთოდ, რა სახის რეაგირება მოხდა. ეს ცვლილებები ძალიან მნიშვნელოვანია, რადგან იგი გაზრდის კანონით გათვალისწინებული რეაგირების შესაძლებლობას და დაცვის მეტ გარანტიას მისცემს ქალებს, რომლებიც განიცდიან ძალადობას“.

[bookmark: _Toc515950621]საქართველოს პარლამენტის რეგლამენტი იცვლება
„მოამბეში“ ითქვა, რომ 8 წლის შემდეგ, საქართველოს პარლამენტის რეგლამენტი იცვლება. შესაბამისი 225-გვერდიანი პროექტი ბიუროს დღევანდელ სხდომაზე შევიდა. აღნიშნული ინიციატივის მიხედვით, ერთის მხრივ იზრდება პარლამენტის საზედამხედველო ფუნქცია, მეორეს მხრივ კი იხვეწება საკანონმდებლო საქმიანობა. აღნიშნული ცვლილებებით, ქვეყნის პრემიერმინისტრი ვალდებული იქნება ყოველწლიურად, ივნისის თვეში წარსდგეს პარლამენტის წინაშე და წარუდგინოს ანგარიში, დეპუტატების მოთხოვნის შემთხვევაში კი რიგგარეშე მოხსენებითაც გამოვიდეს; ამასთანავე, ჩნდება ვალდებულება მინისტრების მიმართ - იმოქმედებს მინისტრის საათი, რომლის გათვალისწინებითაც ყველა მინისტრი ვალდებული იქნება პარლამენტის წინაშე წელიწადში არანაკლებ ერთხელ წარსდგეს; მინისტრისთვის ასევე სავალდებულო იქნება კომიტეტის სხდომაზე დასწრება, განსხვავებით ფრაქციის სხდომისგან - ახალი რეგლამენტით ფრაქციის სხდომაზე მინისტრის დაბარება ვეღარ მოხდება. იზრდება პლენარული სხდომების დღეების რაოდენობა და ოთხშაბათის ნაცვლად დეპუტატები სამუშაო კვირას სამშაბათს დაიწყებენ, ამავე დღეს გაკეთდება პოლიტიკური განცხადებებიც. თვეში ერთხელ კი პოლიტკური დებატების დანიშვნის მოთხონა 30 დეპუტატს შეეძლება. რეგლამენტში მომზადებული ცვლილებათა ეს ნაწილი პასუხობს თუ არა საკნონმდებლო ორგანოს წინაშე არსებულ გამოწვევებს, ამაზე საუბარი ოპოზიციაში ჯერ უჭირთ. საკანონმდებლო ორგანოში ცვლილებების განხილვა ივნისში დაიწყება და მესამე მოსმენით მიღება სექტემბერში იგეგმება. ახალი რეგულაციები, მომავალი პრეზიდენტის მიერ ფიცის დადებისთანავე ამოქმედდება. 
ირაკლი კობახიძე: „მომდევნო მოწვევის პარლამენტს ბევრად უფრო ძლიერ ინსტიტუციას გადავაბარებთ, ვიდრე წინა მოწვევის პარლამენტისგან ჩვენ ჩავიბარეთ. საუბარია ახალ დოკუმენტსა და ახალ რეგლამენტზე, რომლის მთავარი მიზანი ისაა, რომ პარლამენტი და კანონშემოქმედებითი ფუნქციები გაძლიერდეს. პრაქტიკულად, ეს პროცედურები იმის გარანტიას ქმნის, რომ პარლამენტი მომავალში ბევრად უფრო ქმედითი ინსტიტუტი იქნება“.
თამარ ჩუგოშვილი: „ჩვენი ერთ-ერთი მთავარი ხარვეზი და პრობლემა, რაც რეგლამენტში გვქოდნა და რაც მსოფლიოში, მე რამდენადაც ვიცი,  არცერთ ცივილურ პარლამენტს არ უწერია თავის წესებში, არის ის, რომ მინისტრის დაბარება ხდება ფრაქციაზე. არ ვიცი, საიდან გაჩნდა ეს საქართველოს კანონმდებლობაში, მაგრამ ეს მექანიზმი არ მუშაობს არცერთ ქვეყანაში და არ იმუშავებს არც ჩვენთან“.
სალომე სამდაშვილი: „ძალიან ცუდია ის, რომ ფაქტიურად იზღუდება ოპოზიციური პოლიტიკური პარტიების შესაძლებლობა ფრაქციის სხდომაზე მოიწვიონ მთავრობის წარმომადგენლები. დღესაც ვხედავთ, რომ ძირითადად აღმასრულებელი ხელისუფლება თავს არიდებს ფრაქციებთან შეხვედრას და ურჩევნიათ საკომიტეტო ფორმატში შეხვედრა“. 
ხათუნა გოგორიშვილი: „ინიცირება მოხდა დღეს ოფიციალურად, შესაბამისად, ნამდვილად შეუძლებელია, რომ ამხელა დოკუმენტს 15 წუთში ან ნახევარ საათში გაეცნო. მთავარი არის ორი პარალელური პროცესი წავიდეს, ერთი რომ ქმედითი მოქნილი პროცედურები იყოს და მეორე, რომ იყოს პოლიტიკური ნება, რომელიც ამას რეალურად აღსრულებაში მოიყვანს“.

ქართველი სუმოისტი, ლევან გორგაძე იგივე ტოჩინოშინი სამშობლოში ერთწლიანი პაუზის შემდეგ, უკვე ოძეკის რანგში დაბრუნდა. მას აეროპორტში ქართული სუმოს ფედერაციის პრეზიდენტი, იაპონიიდან რამდენიმე წლის წინ დაბრუნებული ლევან ცაგურია, იგივე კოკაი, გულშემატკივრები და ოჯახის წევრები დახვდნენ. სამშობლოში დაბრუნებულმა ტოჩინოშინმა პირველად ნახა თავისი 7 თვის ქალიშვილი. გორგაძე პირველი ქართველი და მესამე ევროპელია, რომელმაც სუმოს იერარქიაში ერთ-ერთი ყველაზე პრესტიჟული, ოძეკის წოდება მოიპოვა. აეროპორტიდან ტოჩინოშინი მშობლიურ სოფელში, ძეგვში წავიდა, სადაც მას ადგილობრივებმა მოუწყვეს დახვედრა. ამის შემდეგ, გორგაძე საქართველოს პარლამენტის თავმჯდომარემ მიიღო, რომელმაც მას ვეფხისტყაოსანი და საქართველოს პირველი დემოკრატიული რესპუბიკისადმი მიძღვნილი საიუბილეო მონეტა გადასცა. იქვე, საქართველოს სპორტის მინისტრმა, მიხეილ გიორგაძემ ტოჩინოშინი სპორტის რაინდის წოდებით დააჯილდოვა. მთელი დღის განმავლობაში გორგაძეს თან დაჰყვებოდნენ სპეციალურად მისი ვიზიტის გასაშუქებლად იაპონიიდან ჩამოსული ჟურნალისტები, მათ შორის, წამყვანი ტელეკომპანიების გადამღები ჯგუფები.
ლევან გორგაძე (ტოჩინოშინი): „არ ველოდებოდი თუ ამდენი ადამიანი დამხვდებოდა, ძალიან გახარებული ვარ. რაც ყველაზე მთავარია, ჩემი შვილი 7 თვეა დაიბადა და დღეს აეროპორტში პირველად დავიჭირე ხელში“.
ირაკლი კობახიძე: „ჩვენ გაგვიხარდა ის უდიდესი წარმატება, რომელიც მოიპოვა ჩვენმა სახელოვანმა სპორტსმენმა. მე 90-იანი წლებიდან ვუყურებ სუმოს და ვერც კი წარმომედგინა მაშინ, რომ შესაძლებელი იყო ერთ მშვენიერ დღეს ჩვენს თანამემამულეს მოეგო ამხელა ტურნირი. ეს იყო ძალიან დიდი სიხარული თითოეული ჩვენგანისთვის და მეამაყება ის, რომ დღეს ვმასპინძლობდით პარლამენტში ტოჩინოშინს, რომელიც არის ჩვენი ელჩი იაპონიაში“.
მიხეილ გიორგაძე: „მქონდა პატივი, ლევან გორგაძისთვის გადამეცა კულტურისა და სპორტის სამინისტროს უმაღლესი ჯილდო სპორტის ნაწილში - სპორტის რაინდის წოდება მივანიჭეთ და ბევრი წარმატება ვუსურვეთ. მომავალში მან გაგვიჩინა ის ამბიცია, რომ კიდევ უფრო დიდ სიმაღლეზე ასვლას და დიდი წარმატებების მოპოვებას უნდა ველოდოთ. ლევანს ძალიან დიდი მადლობა გადავუხადე სწორედ ამ სიხარულისთვის, რომელსაც ბოლო თვეების განმავლობაში მთელ ქვეყანას ანიჭებდა“.
ლევან გორგაძე: „ბედნიერი ვარ, რომ რაინდის წოდება მომანიჭეს. ამისთვის დიდ მადლობას გიხდით. შევეცდები, რომ ეს წოდება ვატარო ისე, რომ იოკოძუნობამდე მივაღწიო“.
ლევან ცაგურია: „ოძეკის ტიტულის მატარებელია, ეს საქართველოსთვის ძალიან დიდი მიღწევაა. ყველა ამაყები ვართ“.

[bookmark: _Toc515950623]სტატუს შეჩერებული სტუდენტების რაოდენობა გაიზარდა
„მოამბეში“ ითქვა, რომ საქართველოში სტატუს შეჩერებული სტუდენტების რაოდენობაა გაიზარდა და ამჟამად ასეთი 50 000-მდე ახალგაზრდაა. პრობლემის ერთ-ერთ ძირითად მიზეზად სწავლის საფასურის გადაუხდელობა სახელდება. განათლების სამინისტრო ამ ვითარების შესაცვლელად ახალ სქემაზე მუშაობს. თავის მხრივ გამოსავალს პრობლემიდან თავად უმაღლესი სასწავლებლებიც ცდილობენ.
მიხეილ დარბაიძე: „გადავწყვიტე, რომ სამი წლის შემდეგ კიდევ მეცადა ბედი და ჩემებარებინა ჩემთვის სასურველ უნივერსიტეტში, ჩემთვის სასურველ ფაკულტეტზე. ამ ეტაპზე მომზადების პერიოდში ვარ და ვემზადები გამოცდებისთვის აბიტურიენტი ვარ“.
მაკა ბერიძე: „მე დარწმუნებული ვარ, რომ მხოლოდ მძიმე სოციალური ვითარების გამო უმრავლესობა სტუდენტების ვერ ახერხებს გადახდას, სხვა მოტივაცია ძალიან მცირედია, ერთეული შემთხვევებია“.
გიორგი დავითიძე: „გარკვეული კატეგორიის სტუდენტებს, როგორიც არის მაგალითად საქართველოს ტერიტორიული მთლიანობისთვის ომში დაღუპულთა შვილები, მრავალშვილიანი ოჯახები, სოციალურად დაუცველები, ლტოლვილები, ასეთი კატეგორიის სტუდენტებისათვის შესაბამის მტკიცებებზე დაყრდნობით ვეხმარებით, ფულს არ ვაძლევთ, მაგრამ სამაგიეროდ შეღავათს ვუწევთ სწავლის საფასურის გადახდაში“.
ალექსანდრე თევზაძე: „ერთ თვეში ჩვენ გვექნება საბოლოო ანგარიში, რაც ნიშნავს, რომ უკვე მომავალი აკადემიური წლიდან ჩვენ შევეცდებით, რომ უკვე კონკრეტული მოდულების ამ რეფორმის, დავიწყოთ განხორციელება“.

იუსტიციის უმაღლესი საბჭოს სხდომა დღესაც ხმაურის ფონზე წარიმართა. განსახილველი 16 საკითხიდან, თითქმის არც ერთს ჩაუვლია კამათისა და ხმამაღალი პოლემიკის გარეშე. უვადოდ გამწესების მსურველი ერთ-ერთი მოსამართლის, შორენა ყაველაშვილის მოთხოვნას, ანა დოლიძის აცილების თაობაზე, საბჭოს უმრავლესობამ მხარი დაუჭირა. ყაველაშვილი დოლიძის, როგორც შემფასებელი წევრის აცილებას ითხოვდა, თავად საბჭოს არამოსამართლე წევრი კი ამ გადაწყვეტილებას მის აქტიურობასა და კრიტიკულ განცხადებებს უკავშირებს. იუსტიციის უმაღლესი საბჭოს არამოსამართლე წევრები დღევანდელი სხდომის შემდეგ უკვე ღიად საუბრობენ იმაზე, რომ საბჭო კრიზისშია და სულ უფრო და უფრო შორდება საკუთარ ფუნქციასა და დანიშნულებას. კრიზისული ვითარების შესახებ მოსაზრებას არ იზიარებენ საბჭოს მოსამართლე წევრები. იუსტიციის უმაღლესი საბჭოს მდივანი ამბობს, რომ კრიზისული ვითარება არ არის, თუმცა არ უარყოფს იმას, რომ რიგ შემთხვევებში საბჭოს სხდომებზე არის არაკონსტრუქციული და არაჯანსაღი ვითარება, რასაც იმით ხსნის, რომ მისი კოლეგების ნაწილი ხელოვნურად ცდილობს სიტუაციის ესკალაციას.
ანა დოლიძე: „იუსტიციის უმაღლესი საბჭო ნელ-ნელა კარგავს თავის ფუნქციას, იმის მაგივრად, რომ საბჭომ იზრუნოს ყოველდღიურად, რომ რაღაცები შეცვალოს სასმართლო ხელისუფლებაში, საბჭოს წევრები საათებს ატარებენ ჩემი და ქალბატონი ნაზის განცხადებების განხილვაში. ეს სცილდება მათ დანიშნულებას, საბჭოს წევრობის არსს, რისთვის არსებობენ ისინი და რისთვის იღებენ საბჭოს წევრობის ხელფასს თუ დანამატს. თავიდან ბოლომდე მათი ქცევა ორშაბათობით კითხვის ნიშნის ქვეშ სვავს საერთოდ ამ ორგანოს არსებობის საკითხს. საბჭოს წევრებმა დღეს საკუთარი სამუშაოს დიდი ნაწილი დაუთმეს სიტყვა-სიტყვით ჩემი და ნაზი ჯანეზაშვილის განცხადებების გარჩევას. ამისთვის თუ არსებობს მთელი ეს კანონმდებლობა და მთელი ეს რესურსები, რომლებიც საბჭოსთვის არის მიძღვნილი, არ ვიცი. რაც შეეხება აცილებას - ეს საკითხი იხილება უკვე საერთო სასამართლოებში. ხუთშაბათს, 10 საათზე ეს იქნება საჯარო სხდომა, მობრძანდეს იქ ნახოს, როგორ შეიძლება ჩემი საჯარო განცხადებების გამო მოხდეს საბჭოს წევრის გარიყვა სამუშოა პროცესებიდან“.
ნაზი ჯანეზაშვილი: „მათ ინტერესშია, რომ გაიწელოს პროცედურები ზოგიერთ საკითხთან მიმართებით და მათ ინტერესშია, რომ ყველას, პირველ რიგში ჩვენ, კრიტიკულად განწყობილ წევრებს აჩვენონ თავისი ძალაუფლება და რომ ნამდვილად შეუძლიათ იმ საკითხის გადაწყვეტა ისე, როგორც ეს მათ უნდათ. კრიზისია იმ კუთხითაც, რომ თქვენ ხედავთ, როგორი ურთიერთობა ჩამოყალიბდა თავმჯდომარესა და მოსამართლე წევრებს შორის, ვერ დავარქმევთ ამას ურთიერთპატივისცემას ან დისკუსიის ფორმატს, ძალიან ხშირად ეს სცილდება სხდომის ფორმატს და გადადის შეურაცხყოფებშიც კი“.
გიორგი მიქაუტაძე: „რაც შეეხება იმ მოსაზრებებს, რომ კრიტიკული მოსაზრებების გამო და ა.შ. ხდება ქალაბატონი ანას აცილება, ეს არის აბოსლუტური სიცრუე. მაგალითისთვის გეტყვით, 2013 წლიდან მიმდინარეობს ეს პროცედურა უწყვეტად, მოსამრთლეების პერიოდული შეფასება. თითო მოსამართლე ამ სამი წლის გამოსაცდელი ვადის განმავლობაში გადის 6 შეფასებას. არ ვიცი ზუსტი ციფრი, მაგრამ 200-ზე მეტი იყო ალბათ ასეთი პროცერდურა საბჭოს მიერ ჩატარებული, მათ შორის წინა მოწვევის საბჭოს მიერ და ჩვენი საბჭოს მიერაც და პირველი შემთხვევა არის ეს, არის ერთადერთი შემთხვევა, როდესაც დადგა აცილების საკითხი და ისევე, როგორც ეს იყო წინა შემთხვევაში, როდესაც მისი აცილების საკითხი დადგა, ეს ეხება მხოლოდ და მხოლოდ ქალბატონ ანას... არის ძალიან  დიდი მცდელობა, რომ ხელოვნურად იყოს გამოწვეული კრიზისი სასამართლო სისტემაში და იუსტიციის უმაღლეს საბჭოში. სწორედ ამას ემსახურება დღევანდელი ხმაურიანი სხდომაც, რომ ელემენტარულ საკითხებზე ხდება ხელოვნურად ისეთი ფონის შექმნა, რომ თითქოს ხმაური არის საბჭოში და არა სამუშაო გარემოა, რასაც მე ვერ დავეთანხმები. ძალიან საქმიანი დღის წესრიგი გვაქვს. ინტერესი არის ზუსტად ეს, რომ ხელი შეეშალოს სასამართლო სისტემას და საბჭოს საქმიანობაში და შემდგომ ეს ხელშეშლა მათ გამოიყენონ ისე, რომ საბჭო ვერ ართმევს თავს მოვალეობას“.

